
 

 

 
 

Þjóðgarðurinn 

Snæfellsjökull 

 
 

 
 

 

 

 

Samantekt um 

þjóðgarðinn Snæfellsjökul 
Viðauki III með verndaráætlun 

 
  



  

   ii 

 

 

 

 

 

 

 

 

 

 

 

 

 

 

 

 

 

 

 

 

 

 

  

 

 

 

 

 

 

Þjóðgarðurinn Snæfellsjökull.   

Samantekt fyrir verndaráætlun. 

 

 

Umhverfisstofnun   Þjóðgarðurinn Snæfellsjökull 

Suðurlandsbraut 24   Klettsbúð 7 

108 Reykjavík   360 Snæfellsbær 

Sími: 591 2000   Sími: 436 6860 

Símbréf: 591 2020   Símbréf: 436 6861 

 

 

Texti: Guðbjörg Gunnarsdóttir, Margrét Valdimarsdóttir, Umhverfisstofnun. 

Kortagerð: Jón Örvar G. Jónsson, Margrét Valdimarsdóttir. 

Forsíðumynd: Snævarr Guðmundsson. 

Aðrar myndir: Snævarr Guðmundsson, Jóhann Óli Hilmarsson, Þjóðgarðurinn Snæfellsjökull. 

 

© Umhverfisstofnun, Reykjavík, 2010 



  

 3 

Formáli 

Þjóðgarðurinn Snæfellsjökull var stofnaður árið 2001 samkvæmt lögum nr. 44/1999 um 

náttúruvernd og er þjóðgarðurinn í umsjón Umhverfisstofnunar. Þjóðgarðurinn 

Snæfellsjökull er eitt af fjölmörgum friðlýstum svæðum á Íslandi en Umhverfisstofnun 

hefur umsjón með flestum þeim svæðum sem friðlýst eru samkvæmt lögum um 

náttúruvernd. Stofnunin hefur margþætt hlutverk varðandi umsjón, rekstur, fræðslu og 

eftirlit á friðlýstum svæðum. Hún er jafnframt leyfisveitandi á svæðunum og á það jafnt 

við um hvers konar framkvæmdir eða mannvirkjagerð sem og rannsóknir. Markmið 

verndaráætlunar fyrir þjóðgarðinn Snæfellsjökul er að tryggja vernd náttúru- og 

menningarminja. Í þessu felst m.a. að náttúra þjóðgarðsins fái að þróast eftir eigin 

lögmálum eins og kostur er um leið og almenningi er gert kleift að njóta þess sem svæðið 

hefur upp á að bjóða. Fleiri ferðamönnum fylgir aukið álag á náttúruna og eykur það 

þörfina á skipulagi vegna verndunar innan þjóðgarðsins.  

Verndaráætlunin felur í sér stefnumörkun til framtíðar. Framkvæmdaáætlun (viðauki I), 

sem lýsir þeim aðgerðum sem nauðsynlegar eru til að framfylgja markmiðum 

verndaráætlunarinnar, var unnin samhliða verndaráætluninni. Verndaráætlunin er því 

einnig stjórntæki sem tekur m. a.  á landvörslu, skipulagi, vernd og stjórnun.  

Verndaráætlun er samvinnuverkefni fjölda hagsmunaaðila s.s. sveitarstjórnar, 

Umhverfisstofnunar og ferðaþjónustuaðila. Þjóðgarðurinn  hefur ásamt sveitarfélögunum 

á Snæfellsnesi hlotið Earth Check umhverfisvottun fyrir umhverfisvæna starfsemi og er 

verndaráætlunin í samræmi við hana. Verndaráætlun er í samræmi við reglugerð um 

þjóðgarðinn Snæfellsjökul nr. 568/2001. 

Eins og kveðið er á um í 52 gr. náttúruverndarlaga nr. 44/1999 og í 22. gr. reglugerðar 

nr. 568/2001 um þjóðgarðinn Snæfellsjökul er þessi tillaga að verndaráætlun og land-

notkun lögð fyrir umhverfisráðherra til staðfestingar.                                                 

 

Þakkarorð 
Margir aðilar lögðu hönd á plóginn við gerð þessarar samantektar. Ber sérstaklega að 

þakka sérfræðingum hjá Umhverfisstofnun og ráðgjafarnefnd þjóðgarðsins. Einnig skal 

þakkað þeim stofnunum, samtökum og einstaklingum sem lásu samantektina yfir, sendu 

inn athugasemdir og bentu á hvað betur mætti fara. Síðast en ekki síst ber að þakka þeim 

sem hafa í samtölum við starfsmenn kveikt hugmyndir og rætt mál sem leitt hafa til 

frjórra skoðanaskipta og hugmyndavinnu.  

Lykilatriði  

Þjóðgarðar eru stofnaðir til að varðveita sérstætt landslag, lífríki og menningarminjar og 
veita almenningi upplýsingar um landsvæðið og aðgang að því eftir tilteknum reglum. 
Sérstaða þjóðgarðsins felst í að jökullinn sjálfur, Snæfellsjökull er innan hans, í 
fjölbreytilegum jarðmyndunum, nálægð við sjóinn og merkum sögulegum minjum 
tengdum árabátaútgerð. Meginmarkmið verndarinnar og aðferðir til að ná þeim eru 
eftirfarandi: 

Kortlagning svæðisins ð Helstu náttúrufarseinkenni og landslagsgerð, s.s. strandgerð, 
hraun, graslendi, votlendi og fjalllendi eru kortlögð. Út frá þessu er svæðinu skipt upp og 
flokkað eftir verndargildi, hættu á raski og hversu viðkvæmt landið er fyrir breytingum. 
Þetta skapar grundvöll fyrir skipulag á verndun og uppbyggingu til framtíðar. 

Mörk  og eignarhald á landi ð Innan ystu marka þjóðgarðsins eru landsvæði sem ekki 
tilheyra þjóðgarðinum. Til að auðvelda heildstæða stjórnun er nauðsynlegt að þau komist 
í eigu ríkisins og umsjón þjóðgarðsins. Ef litið er til nærliggjandi náttúruverndarsvæða og 
landslagsheilda er æskilegt að framtíðarmörk þjóðgarðsins liggi um Fróðárheiði. Stærra 
svæði skapar betri heild en um leið er nauðsynlegt að skipta landnotkun nánar eftir 
svæðum innan þjóðgarðsins þar sem taka þarf tillit til fleiri og margþættari landnotkunar 
en nú er gert, s.s. landbúnaðar, sumarhúsabyggðar, sjósóknar og friðunar. Ef af slíkri 
stækkun verður kallar það á gott samstarf og samráð við alla hagsmunaðila. 

Jarðfræði ð Verndargildi þjóðgarðsins felst að stórum hluta í fjölbreyttum jarðmynd-
unum. Markmið þjóðgarðsins er að viðhalda þessu verndargildi með því að rýra ekki 
jarðfræðilega fjölbreytni svæðisins. Markmiðið næst með því að verndun jarðmyndana sé 
ávallt höfð að leiðarljósi við skipulag, framkvæmdir og aðra uppbyggingu og að markvisst 
sé unnið að fræðslu um mikilvægi þeirra.  

Lífríki ð Markmið þjóðgarðsins er að vernda lífríki svæðisins í sem upprunalegastri mynd 
í anda samningsins um líffræðilega fjölbreytni. Náttúra svæðisins á að fá að þróast sem 
mest án inngripa mannsins og óheimilt er að flytja inn framandi tegundir í þjóðgarðinn. 
Öll endurheimt og/eða stjórnun búsvæða, vistgerða eða vistkerfa sem hugsanlega verður 
ákveðin skal taka mið af framangreindu. Óheimilt er að stunda fiskeldi eða skógrækt 
innan þjóðgarðsins eða hvaða þá starfsemi sem er líkleg til að samrýmast ekki 
framangreindum markmiðum. Innan þjóðgarðsins er að finna þrjár plöntur á válista. 
Fjöldi sjófugla er við sjóinn, refagreni eru í þjóðgarðinum, fjörur eru fjölbreyttar og 
gróðurfar í hraunum fjölskrúðugt.  

Aðgerðir sem stuðla að verndun ð Meðal aðgerða sem stuðla að verndun er að eyða 
framandi plöntutegundum og dýrategundum sem hafa áhrif á ríkjandi vistkerfi á svæðinu. 
Laga þarf lýti sem hafa orðið á landslagi, s.s. með því að ganga frá malartökustöðum og 
sorpurðunarstöðum og laga þá að landinu og hindra jafnframt losun mengandi efna. 
Byggja þarf upp ákveðna þjónustu, t.d. að leggja góða göngustíga á völdum stöðum til að 
beina fólki frá viðkvæmari svæðum og inn á aðra áhugaverða staði.  

Menningarminjar ð Verndargildi þjóðgarðsins felst m.a. í menningarminjum frá þeim 
tíma þegar gert var út á árabátum frá verstöðvum víða við ströndina. Tryggja þarf að 
menningarminjar séu verndaðar m.a. með því að stuðla að skráningu, rannsóknum og 
fræðslu, og sjá til þess að hvergi sé við þeim hróflað nema með samþykki viðkomandi 
stjórnvalds, Fornleifaverndar ríkisins. 

Landslag ð Snæfellsjökull er megineinkenni þjóðgarðsins og landshlutans. Landslag 
þjóðgarðsins hefur mikið verndargildi á alþjóðavísu, enda einkennist það og er mótað af 
fjölbreyttum jarðmyndunum og eldvirkni. Við hönnun mannvirkja þarf að hafa að  

leiðarljósi að þau falli vel að heildarsvipmóti umhverfisins þannig að þau skerði ekki 
hughrif fólks af landslaginu. 

Útivist og ferðaþjónusta ð Náttúran er helsta aðdráttarafl Íslands fyrir erlenda 
ferðamenn. Útivist í þjóðgarðinum byggist að stærstum hluta á náttúrunni en 
menningarminjar, sögur og sagnir og aðrir menningartengdir þættir hafa einnig mikla 
þýðingu fyrir ferðamenn á svæðinu. Nauðsynlegt er að uppbygging innan þjóðgarðsins 
stuðli að góðu aðgengi fyrir alla og að hún verndi jafnframt náttúruna. Upplýsa þarf gesti 
um þær umgengnisreglur sem gilda, s.s. varðandi gistingu í þjóðgarðinum og umferð á 
Snæfellsjökli. 

Aðstaða fyrir gesti ð þjónusta ð Kjarnar þjónustu verða tveir, þjóðgarðsmiðstöð á 
Hellissandi og gestastofa á sunnanverðu Snæfellsnesi. Báðir staðirnir eru fyrir utan 
núverandi mörk þjóðgarðsins en á þessu svæði er slíkt fyrirkomulag talið ákjósanlegt og 
stuðla að betri nýtingu á ýmiss konar aðstöðu. Önnur aðstaða, s.s. áningarstaðir, 
bílastæði, salerni, stígar og skilti í þágu ferðaþjónustu, verða á vinsælum viðkomustöðum 
innan þjóðgarðsins. Gert er ráð fyrir að gistiaðstaða, þar með talin aðstaða fyrir tjöld, 
fellihýsi og húsbíla, verði utan núverandi þjóðgarðsmarka. Við uppbyggingu í 
þjóðgarðinum er lögð áhersla á aðgengi fyrir alla. 

Vinsælir viðkomustaðir ð Þjóðgarðinum er skipt í tíu svæði m.t.t. til núverandi nýtingar 
og framtíðaruppbyggingar fyrir ferðamenn. Innan hvers svæðis eru vinsælir 
viðkomustaðir. Gerð er grein fyrir núverandi ástandi og framtíðaráformum þegar fjallað 
er um hvern þeirra fyrir sig síðar í verndaráætluninni. Markmiðið er að aðstaða á hverjum 
stað fullnægi þörfum gesta og tryggi verndun náttúrunnar. 

Kynning, fræðsla og samstarf ð Gert er ráð fyrir að öll fræðsla og upplýsingagjöf taki 
mið af aðferðafræði umhverfistúlkunar þar sem m.a. er gert ráð fyrir virkni 
þjóðgarðsgesta. Almennum ferðamönnum er gefinn kostur á að taka þátt í 
fræðsludagskrá á sumrin en einnig er lögð áhersla á móttöku sérhópa. Landverðir sjá um 
meginþunga fræðslunnar á sumrin. Í gestastofu á Hellnum, og síðar einnig á Hellissandi, 
verður aðstaða til að taka á móti hópum. Auk þess geta almennir ferðamenn leitað sér 
fræðslu og upplýsinga í gestastofu. Stefnt er að því að byggja upp fræðsluefni fyrir öll stig 
skólakerfisins og í framhaldi af því að koma á fót náttúruskóla. Ráðgert er að 
þjóðgarðurinn verði með sína eigin heimasíðu.  

Þátttaka heimamanna ð Íbúar í sveitarfélaginu Snæfellsbæ fóstra þjóðgarðinn fyrir alla 
landsmenn. Það er því mikilvægt út frá atvinnu-, félagslegum- og verndarsjónarmiðum að 
bæði starfsmenn þjóðgarðsins og samfélagið á staðnum vinni saman og séu virkir 
þátttakendur í starfsemi og uppbyggingu þjóðgarðsins. Þetta má m.a. gera með vinnu- og 
fræðslufundum eða fræðsluferðum með þátttöku heimamanna þar sem málefni 
þjóðgarðsins eru tekin fyrir.  

Hagrænt gildi ð Þjóðgarðurinn er hluti þeirrar jákvæðu ímyndar sem nýtt er í 
markaðssetningu ferðaþjónustu á svæðinu. Tækifæri í ferðaþjónustu nýtast 
heimamönnum við að skapa atvinnu. Vegna vegagerðar í þjóðgarðinum var efni til 
hennar tekið tímabundið innan þjóðgarðsins. Siglingastofnun starfrækir þrjá vita á 
svæðinu. Slysavarnafélagið Landsbjörg rekur þjálfunarbúðir á Gufuskálum. Sauðfjárbeit 
er leyfð innan þjóðgarðsins og kvikmyndun er háð skilyrðum.  

Rannsóknir ð Nauðsynlegt er að þjóðgarðurinn eigi gott samstarf við þá aðila sem 
stunda rannsóknir á svæðinu. Tryggt verði að þjóðgarðinum berist niðurstöður 
rannsókna, að til sé ítarlegur listi yfir þær og verði hann aðgengilegur á Netinu. 

Vöktun ð Gera þarf vöktunaráætlun fyrir þjóðgarðinn til lengri tíma þar sem tekið er á 
ýmsum þáttum. Meðal þess sem þarf að vakta eru fágætar plöntur, refir, fjöldi 
ferðamanna og viðhorf þeirra, ástand göngustíga, jarðmyndana og menningarminjar. Við 
gerð vöktunaráætlana er mikilvægt að samstarf verði haft við fagaðila.  

Starfsmenn ð Í þjóðgarðinum starfar þjóðgarðsvörður og sérfræðingur/landvörður allt 
árið. Yfir sumarið koma landverðir til starfa. Ljóst er að með frekari stækkun og 
kröftugra starfi verður þörf fyrir fleiri heilsársstarfsmenn og landverði. Lenging 
ferðamannatímans spilar þar einnig inn í og auk þess sú staðreynd að þjóðgarðurinn er 
víðfemur. 

Fjármögnun ð Unnið verði að því að leiðrétta rekstrargrunn þjóðgarðsins. Sótt verði 
um þá styrki sem mögulegt er og aðrar fjármögnunarleiðir nýttar í samræmi við þær 
reglur sem gilda hjá Umhverfisstofnun. Tryggja þarf að styrktaraðilar lagi sig að því að 
um er að ræða þjóðgarð þar sem ákveðnar reglur gilda. Tryggja þarf að auglýsingar 
styrktaraðila brjóti t.d. ekki í bága við markmið þjóðgarðsins og laga um náttúruvernd. 

Endurskoðun ð Gildistími verndaráætlunarinnar er tíu ár. Með verndaráætluninni fylgir 
verkefnaáætlun til fimm ára sem endurskoðuð er árlega áður en fjárhagsáætlun er gerð.  

1 Almenn kynning 

1.1 Yfirlit 

Þjóðgarðar eru stofnaðir skv. 51. gr. laga nr. 44/1999 um náttúruvernd. Þeir eru á 
landsvæði sem ástæða þykir til að vernda vegna sérstæðs landslags eða náttúrufars eða ef 
á því hvílir söguleg helgi. Markmiðið með friðlýsingu Þjóðgarðsins Snæfellsjökuls er 
annars vegar að vernda sérstæða náttúru og sögulegar minjar og hins vegar að auðvelda 
fólki umgengni um svæðið og kynni af því.  

Þjóðgarðurinn Snæfellsjökull var stofnaður þann 28. júní 2001. Friðlýsing Snæfellsjökuls 
og vestasta hluta Snæfellsness átti sér nokkuð langan aðdraganda. Fyrstu opinberu 
hugmyndir um friðun svæðisins má rekja til Eysteins Jónssonar ráðherra og formanns 
Náttúruverndarráðs 30 árum fyrir stofnun þjóðgarðsins. Á fyrsta náttúruverndarþingi 
árið 1972 var ályktað um að stofna þjóðgarð á utanverðu Snæfellsnesi. 
Náttúruverndarráð skoðaði svæðið sumarið 1974 og árið 1977 var lögð fram tillaga að 
friðlandi undir Jökli. Verulegur skriður komst á málið árið 1994 þegar þáverandi 
umhverfisráðherra, Össur Skarphéðinsson, skipaði undirbúningsnefnd til að vinna að 
friðlýsingu svæðisins. Formaður þeirrar nefndar var Sturla Böðvarsson sem var 
samgönguráðherra þegar þjóðgarðurinn var stofnaður. Aðrir nefndarmenn voru Magnús 
Eiríksson, Skúli Alexandersson, Margrét Björk Björnsdóttir og Sveinn Elínbergsson. 
Nefndin skilaði lokaskýrslu árið 1997. Sú skýrsla er grunnur að þeirri vinnu sem fram fór 
í kjölfarið. Árið 2000 var síðan ákveðið að stofna þjóðgarðinn árið 2001. Um miðjan maí 
það ár skipaði Siv Friðleifsdóttir, þáverandi umhverfisráðherra, fimm manna starfshóp til 
að annast undirbúning að stofnun hans. Formaður þeirrar nefndar var Stefán Jóhann 
Sigurðsson og aðrir nefndarmenn voru Ásbjörn Óttarsson, Kristinn Jónasson, Guðríður 
Þorvarðardóttir og Pétur S. Jóhannsson. Nefndin skilaði lokaskýrslu í júní það ár og 
stofndagur þjóðgarðsins var, eins og fyrr segir, þann 28. júní árið 2001.  

Þjóðgarðurinn Snæfellsjökull er í Snæfellsbæ. Að sunnan liggja mörk þjóðgarðsins um 
eystri jaðar Háahrauns í landi Dagverðarár, meðfram austurjaðri Snæfellsjökuls og 
norðurmörkin liggja um austurmörk Gufuskálalands (sjá kort 1.1). Fjölbreytileiki 
jarðmyndana er óvíða jafn mikill og á Snæfellsnesi. Snæfellsjökull er kjarni eldvirkninnar í 
þjóðgarðinum en verndargildi þjóðgarðsins felst einkum í mörgum og fjölbreyttum 
gosmyndunum. Snæfellsjökull skipar auk þess sérstakan sess í hugum fólks enda er 
kraftur jökulsins margrómaður. Sérstaða þjóðgarðsins felst einnig í nálægð við sjóinn og 
fjölbreyttri strandlengju en þjóðgarðurinn er sá fyrsti hér á landi sem nær í sjó fram. 
Menningarminjar tengdar búsetu og sjósókn frá tímum árabátaútgerðar eru einnig 
mikilvægar. Hraunin á svæðinu eru gljúp svo að mjög lítið vatn er á yfirborði, sem aftur 
takmarkar möguleika á uppbyggingu, t.d. salernisaðstöðu og tjaldstæðum. 

Þjóðgarðurinn Snæfellsjökull heyrir undir Umhverfisstofnun sem tilheyrir umhverfis-
ráðuneyti. Umhverfisstofnun fer með stjórn þjóðgarðsins en henni til ráðgjafar starfar 
ráðgjafarnefnd með fulltrúum Snæfellsbæjar, Fornleifaverndar ríkisins, Ferðamálasamtaka 
Snæfellsness og Umhverfisstofnunar. Þjóðgarðsvörður sér um daglegan rekstur þjóð-
garðsins en auk hans er heilsársstöðugildi sérfræðings við þjóðgarðinn. Á sumrin eru 
starfandi landverðir sem sjá um daglegan rekstur gestastofu á Hellnum, sumardagskrá 
þjóðgarðsins, viðhald og eftirlit í þjóðgarðinum og friðlöndunum í Búðahrauni og 
ströndinni á milli Arnarstapa og Hellna ásamt náttúruvættinu Bárðarlaug. 

Verndaráætlun þessi var unnin af starfsmönnum Þjóðgarðsins Snæfellsjökuls þeim 
Margréti Valdimarsdóttur, sem hafði yfirumsjón með vinnunni í byrjun, og Guðbjörgu 
Gunnarsdóttur. Aðrir starfsmenn Umhverfisstofnunar sem störfuðu á sviði 
náttúruverndar, einkum Trausti Baldursson og Guðríður Þorvarðardóttir, komu að gerð 

hennar, auk annarra fagaðila sem leitað var til. Við gerð áætlunarinnar voru hafðar til 
hliðsjónar verndaráætlanir frá öðrum löndum. Haft var samráð við fjölmarga aðila um 
gerð verksins.  

 

 

Kort 1-1 Mörk Þjóðgarðsins Snæfellsjökuls. 

1.2 Almenn viðmið ð gildi 

Í Náttúruverndaráætlun 2004-2008 sem gefin var út árið 2003 og unnin af Umhverfis-
stofnun í samvinnu við Náttúrufræðistofnun Íslands var fjallað um 75 svæði á landinu 
sem ástæða þykir til að friðlýsa.1 Hugmyndafræði áætlunarinnar byggist á neti friðlýstra 
svæða sem, ásamt sértækri friðlýsingu sjaldgæfra plantna og dýra, á að tryggja verndun 
þeirra fugla, plantna og jarðminja, sem og ákveðinna vistgerða, s.s. náttúrulegra 
birkiskóga og mikilvægra vatnakerfa. Með öðrum orðum þá mynda svæðin skipulegt net 
verndarsvæða sem eiga að tryggja líffræðilega fjölbreytni og að mörgu leyti líka verndun 
jarðfræðilegrar fjölbreytni. Það skal þó tekið fram að mikið vantar af grunnupplýsingum 
og er framagreind áætlun sú fyrsta sinnar tegundar og verður hún í stöðugri þróun. 
Forsendur fyrir vali svæðanna felast í fyrirliggjandi upplýsingum um náttúru Íslands og 
sérstöðu hennar ásamt skuldbindingum Íslands á alþjóðavettvangi. Þessar skuldbindingar 
                                                           

1 Umhverfisstofnun, 2003. 

koma einkum fram í samningnum um vernd líffræðilegrar fjölbreytni (1992) og Bernar-
samningnum um verndun villtra plantna og dýra og lífsvæða í Evrópu (1983). Fjölbreytni 
náttúrunnar, bæði líffræðileg fjölbreytni og svipmót landsins, hvílir að mestu leyti á 
jarðfræðilegri fjölbreytni. Enn sem komið er eru engir alþjóðasamningar til um 
verndargildi jarðminja og Ísland hefur ekki gerst aðili að evrópska landslagssamningnum 
(2004). Íslendingar hafa hins vegar tekið þátt í erlendu starfi um vernd jarðminja og 
jarðfræðilegan fjölbreytileika t.d. í norrænu verkefni, Geodiversitedt i nordisk naturvård.2  

Í náttúruverndaráætlun er viðfangsefninu skipt í viðföng og viðmið. Viðföng eru mála-
flokkarnir, þ.e. jarðmyndanir, vatnafar, lífverur, vistkerfi, landslag, víðerni og menningar- 
og söguminjar. Viðmiðin eru hins vegar þau atriði sem notuð eru til að meta sérstöðu eða 
verndargildi mismunandi málaflokka innan hvers svæðis. Auk þessara viðmiða er tekið 
fram hvort ákvæði náttúruverndarlaga um sérstaka vernd eigi við.3 

Í þessari verndaráætlun er fjallað um eitt svæði, þ.e. þjóðgarðinn Snæfellsjökul. Ástæða er 
til að draga sérstöðu þjóðgarðsins fram á enn skýrari hátt en gert er í náttúruverndar-
áætlun þar sem fjallað er um mörg svæði. Þau viðmið sem notuð eru til að meta 
verndargildi þjóðgarðsins eru þau sömu og í náttúruverndaráætlun en hér eru þau 
sundurliðuð enn frekar en þar. Viðmiðin eru talin upp í töflu 1.1. Einungis er merkt við 
þá reiti sem eiga við. Í töflunni kemur fyrir viðfangið víðerni þó svo það eigi ekki við um 
þjóðgarðinn. Vistgerðir innan þjóðgarðsins hafa ekki verið kannaðar. Á eftir töflunni er 
gerð nánari grein fyrir hverju viðmiði í stuttu máli. Í kafla 4, um verndun og 
verndarmarkmið, er síðan ítarlegri umfjöllun um hvern málaflokk, jarðfræði, lífríki, 
menningarminjar og landslag, en í þeirri umfjöllun eru viðmiðin sem hér koma fram höfð 
til hliðsjónar. Auk þess er í viðaukum með verndaráætluninni fjallað ítarlegar um 
jarðfræði, lífríki og menningarminjar. 

                                                           

2 Norræna ráðherranefndin, 2000. 
3 Umhverfisstofnun, 2003. 

Tafla 1-1 Viðmið við mat á verndargildi.                                                                                                        
Þau atriði sem eiga við um þjóðgarðinn eru merkt með x. 

 Sjaldgæfar tegundir, fágætar náttúruminjar x  x      

 Tegundir í útrýmingarhættu   x      

 Óvenjulega tegundarík svæði x        

 Svæði sem eru viðkvæm fyrir röskun x  x      

 Sérstaklega fjölbreyttar náttúruminjar x        

 Viðhald sterkra stofna         

 Viðhald náttúrulega þróunarferla         

 Samfelldar, heildstæðar eða óraskaðar 
náttúruminjar 

x     x   

 Alþjóðlegt náttúruverndargildi         

 Alþjóðleg ábyrgð    x     

 Vísindalegt gildi x x      x 

 Félagslegt gildi x    x x  x 

 Efnahagslegt gildi x    x x  x 

 Menningarlegt gildi        x 

 Einkennandi fyrir náttúrufar svæðisins / 
landshlutans  

x     x   

 Sjónrænt gildi x     x   

Önnur viðmið sem eru sérstaklega tilgreind sbr. 37. og 39. gr. laga nr. 44/1999 
um náttúruvernd 

Eldvörp, gervigígar, 
eldhraun 

x 
Stöðuvötn og tjarnir, 
> 1000 m2 

 Náttúrulegir 
birkiskógar 

 

Fossar 
 Mýrar og flóar, > 3 

ha 
 Skógar til útivistar  

Hverir og heitar 
uppsprettur, hrúður og 
hrúðurbreiður 

 Sjávarfitjar og leirur    

 

Sjaldgæfar tegundir ð Fágætar náttúruminjar ð Innan þjóðgarðsins er að finna 
friðlýstu plöntutegundina ferlaufung (Paris quadrifolia) sem talin er í nokkurri hættu og því 
á válista Náttúrufræðistofnunar Íslands. Steindirnar tenorite og atacamite hafa fundist í 
hellum í Purkhólahrauni en þær hafa ekki fundist annars staðar hér á landi.  

Tegundir í útrýmingarhættu ð Tvær lágplöntur innan þjóðgarðsins eru taldar í bráðri 
hættu skv. válista Náttúrufræðistofnunar Íslands. Þetta eru tegundirnar gígnæfra (Lobaria 
scrobiculata) og gulrenda (Pseudocyphellaria crocata). 

Óvenjulega tegundarík svæði ð Ekki eru óvenjulega tegundarík svæði innan 
þjóðgarðsins að frátöldum jarðmyndunum, sem eru mjög fjölbreyttar. 

Svæði sem eru viðkvæm fyrir röskun ð Úfin hraun með mosagróðri eru mjög 
viðkvæm fyrir raski. Sama er að segja um svæði þar sem fornleifar eru fyrir hendi. Upp að 
vissu marki má segja að sum hraunin verndi sig sjálf þar sem þau eru erfið yfirferðar, t.d. 
Háahraun.  

Sérstaklega fjölbreyttar náttúruminjar ð Innan þjóðgarðsins eru sérstaklega fjöl-
breyttar jarðmyndanir sem allar tengjast eldstöðvakerfi Snæfellsjökuls. Á tiltölulega litlu 
svæði eru t.d. hraunbreiður sem eru ólíkar að gerð og aldri, gígar af mismunandi gerð, 
hraunhellar með dropsteinum, vikurlög, stuðlaberg, móbergs- og líparítfjöll, jökulsorfið 
land, sjávarhamrar og margbreytilegar fjörur.  

Viðhald sterkra stofna ð Hér er lagt mat á hvort svæðið sé mikilvægt fyrir stóran hóp 
ákveðinnar tegundar (>1%). Þetta á ekki við um þjóðgarðinn. Þó má nefna að yst á 
Snæfellsnesi eru nokkuð stór fuglabjörg, með þeim stærstu á svæðinu frá sunnanverðu 
Reykjanesi að Barðaströnd.  

Viðhald náttúrulegra þróunarferla ð Þarna er átt við samfelld heildstæð svæði sem 
mikilvæg eru til viðhalds náttúrulegra þróunarferla. Þetta viðmið á ekki við um 
þjóðgarðinn. 

Samfelldar, heildstæðar náttúruminjar eða óraskaðar náttúruminjar ð Innan 
þjóðgarðsins er hluti eldstöðvakerfis sem er lítið raskað. Til þess að um heildstæða mynd 
sé að ræða, þ.e. heilt eldstöðvakerfi, þurfa mörk þjóðgarðsins að stækka. 

Alþjóðlegt náttúruverndargildi ð Mikilvægi þjóðgarðsins á alþjóðavísu felst fyrst og 
fremst í jarðfræðilegri fjölbreytni. Hins vegar hefur þjóðgarðurinn einnig lagt ríka áherslu 
á samspil mannsins við umhverfið. Menningarminjar segja sögu erfiðrar lífsbaráttu sem 
er tengd því náttúrulega umhverfi sem fólkið bjó í. Víða erlendis er svæðið við 
Snæfellsjökul fyrst og fremst þekkt vegna skáldsögunnar Leyndardómar Snæfellsjökuls eftir 
Jules Verne.  

Alþjóðleg ábyrgð ð Þær fuglategundir sem Íslendingar bera alþjóðlega ábyrgð á og verpa 
í þjóðgarðinum eru: álka, fýll, langvía, teista, kría, sandlóa, sendlingur, æður, heiðlóa, 
lóuþræll, spói, stelkur, steindepill og snjótittlingur. Skógarþröstur og músarrindill verpa 
einnig hugsanlega innan þjóðgarðsins. Auk þeirra verpa eftirtaldar tegundir í jaðri 
þjóðgarðsins eða eru umferðarfuglar: rauðbrystingur, sanderla, jaðrakan, grágæs, margæs 
og tildra.4  

Vísindalegt gildi ð Jarðfræðiminjar hafa vísindalegt gildi. Vatnafar svæðisins er sérstætt 
þar sem mestur hluti vatnsins streymir neðanjarðar sem grunnvatn til sjávar og fáar ár og 
litlar eru sjáanlegar á yfirborði. Merkar menningarminjar bíða rannsókna, s.s. fiskbyrgin 
við Gufuskála og verminjar við ströndina. Einnig eru við Írskubúðir merkar fornleifar frá 
landnámsöld sem ekki hafa verið fullrannsakaðar. Engar rannsóknir eru til um lífríki 
fjörunnar í þjóðgarðinum. 

Félagslegt gildi ð Gildi hreyfingar í heilnæmu og fallegu umhverfi er óumdeilanlegt fyrir 
bæði líkamlega og andlega heilsu. Á tímum stöðugt vaxandi áreitis mun gildi náttúru-
verndarsvæða í þessum tilgangi aukast. Einn megintilgangur þjóðgarða er fræðsla um 
náttúru og náttúruvernd. Fjölbreytt og stórbrotin náttúra og merkar sögulegar minjar 
gerir svæðið áhugavert og því kjörið til fræðslu. Þjóðgarðurinn er útivistarsvæði 
Snæfellinga. Nálægð við höfuðborgarsvæðið gerir dagsferðir þaðan raunhæfar og eykur 
það fræðslugildi svæðisins. 

Efnahagslegt gildi ð Svæðið hefur aðdráttarafl á ferðamenn og hefur því efnahagslegt 
gildi, m.a. fyrir ferðaþjónustu. Jarðefnanám vegna vegagerðar og annarra framkvæmda er 
meðal þess sem gefur svæðinu efnahagslegt gildi en gert er ráð fyrir að það sé 
tímabundið. Fegurð og mikilfengleiki svæðisins gerir það að verkum að sjónrænt hefur 
svæðið viðskiptalegt gildi, t.d. fyrir kvikmyndun.  

Menningarlegt gildi ð Innan þjóðgarðsins er að finna merkar menningarminjar frá 
tímum árabátaútgerðar, til að mynda kjalför báta í sjávarklöppum, fiskbyrgi, fiskreiti og 

                                                           

4 Jóhann Óli Hilmarsson, munnleg heimild. 

rústir. Rústir bændabýla, jafnvel allt frá söguöld, eru einnig greinilegar. Gamlar þjóðleiðir 
liggja um þjóðgarðinn og með sumum þeirra eru fallega hlaðnar vörður. Svæðið kemur 
einnig mjög við sögu í skáldskap og listum, innanlands og utan.  

Einkennandi fyrir náttúrufar landshlutans ð Megineinkenni landshlutans, 
Snæfellsjökull, er innan þjóðgarðsins. Á svæðinu er að finna móbergsfjöll frá ísöld og 
hraun og eldvörp frá nútíma, auk líparítmyndana. Þessi fjölbreytni gerir það að verkum 
að svæðið getur talist einkennandi fyrir fjölbreytta jarðfræði landshlutans, þ.e. 
Snæfellsness.  

Sjónrænt gildi ð Snæfellsjökull hefur mikilvægt sjónrænt gildi fyrir alla þá sem sjá hann. 
Jökullinn er einkar formfagur og hefur staðlað útlit eldfjalls ef svo má að orði komast, en 
hann er eldkeila. Það eykur mjög gildi Snæfellsjökuls hversu víða að hann sést, til að 
mynda frá Faxaflóasvæðinu, Barðaströnd og víðar. Landslag, þ.e. hraun og samspil lands 
og sjávar við ströndina, hefur einnig mikilvægt sjónrænt gildi.  

Sérstök ákvæði sbr. 37. og 39 gr. náttúruverndarlaga ð Svæði innan þjóðgarðsins falla 
undir a-lið í 37. gr. náttúruverndarlaga um sérstaka vernd eldvarpa, gervigíga og eld-
hrauna. 

1.3 Samráð 

Vegna vinnu við verndaráætlunina var haft samráð við nokkra aðila. Má þar nefna 
Fornleifavernd ríksins, Náttúrustofu Vesturlands, Hellarannsóknafélag Íslands og 
Fuglaverndarfélag Íslands. Auk þess veitti fjöldi einstaklinga, s.s. ýmsir heimamenn, 
gagnlegar upplýsingar. Samráðið var í formi samtala og funda með einstökum aðilum en 
einnig var haldinn samráðsfundur með hagsmunaaðilum og almennum borgurum í 
Snæfellsbæ 7. mars 2005 þar sem rætt var um umferð og umgengni á Snæfellsjökli.  

Drög að verndaráætlun voru yfirfarin af ráðgjafarnefnd þjóðgarðsins, starfsmönnum 
Umhverfisstofnunar og bæjarstjórn Snæfellsbæjar. Drögin voru að því loknu send 
eftirfarandi aðilum til umsagnar: Snæfellsbæ, Grundarfjarðarbæ, Stykkishólmsbæ, 
Fornleifavernd ríkisins, Fuglaverndarfélagi Íslands, Hellarannsóknafélagi Íslands, 
Landvernd, Náttúrufræðistofnun Íslands, Náttúrustofu Vesturlands, Háskólasetri 
Snæfellsness, framkvæmdaráði Snæfellsness, Samtökum ferðaþjónustunnar (SAF), 
Ferðamálastofu, Ferðamálasetri Íslands, Ferðamálasamtökum Snæfellsness, 
Ferðamálasamtökum Vesturlands,  Siglingastofnun, Skipulagsstofnun, Vegagerðinni, 
Slysavarnafélaginu Landsbjörg, Sjálfsbjörg-landssambandi fatlaðra, LÍV, Ferðaklúbbnum 
4x4, Ferðaþjónustunni Snjófelli, Ferðafélagi Íslands og Landvarðafélaginu.  

Jafnframt lágu eintök frammi á opinberum stöðum (í Snæfellsbæ, Grundarfirði og 
Stykkishólmi) og auk þess voru drögin kynnt á vefsíðu Umhverfisstofnunar. Fjallað var 
um innsendar athugasemdir hjá Umhverfisstofnun og ráðgjafarnefnd þjóðgarðsins og 
tekin afstaða til þeirra.  



  

 16 

2 Leiðir til stjórnunar 

2.1 Lagaleg umgjörð og skipulagsrammi 

Umhverfismál hafa fengið aukið vægi í samfélaginu á síðari árum. Nægir þar að nefna 
stofnun umhverfisráðuneytisins árið 1990 og ýmsar endurbætur á löggjöf á sviði 
umhverfis- og náttúruverndarmála. Eitt af því sem einkennir íslenska löggjöf um 
náttúruvernd er frjáls réttur manna til umgengni um landið, almannarétturinn.5  

Gerð verndaráætlana fyrir friðlýst svæði, þ.m.t. þjóðgarða, byggist á 6. og 52. gr. laga 
nr. 44/1999 um náttúruvernd. Tilgangur laganna er að stuðla að samskiptum manns og 
umhverfis þannig að hvorki spillist líf eða land né mengist sjór, vatn eða andrúmsloft. 
Lögin eiga að tryggja eftir föngum þróun íslenskrar náttúru eftir eigin lögmálum en 
jafnframt verndun þess sem þar er sérstætt eða sögulegt. Einnig eiga lögin að auðvelda 
umgengni og kynni þjóðarinnar af náttúru landsins og menningarminjum og stuðla að 
vernd og nýtingu auðlinda á grundvelli sjálfbærrar þróunar. 

Verndaráætlun fyrir þjóðgarðinn Snæfellsjökul byggist á framangreindri lagastoð og er í 
samræmi við 22. gr. reglugerðar um þjóðgarðinn nr. 568/2001. Við gerð 
verndaráætlunarinnar er tekið tillit til annarra laga en náttúruverndarlaga, s.s. laga um 
vernd, friðun og veiðar á villtum fuglum og villtum spendýrum nr. 64/1994, 
þjóðminjalaga nr. 107/2001 og skipulags- og byggingarlaga nr. 73/1997.  

Íslendingar hafa undirritað ýmsa alþjóðasamninga á sviði náttúruverndar og skuldbundið 
sig til að fylgja ýmsum viðmiðum sem koma fram í þeim. Ýmis ákvæði alþjóðasamninga 
hafa fyrst bein áhrif þegar þau verða hluti af íslenskri löggjöf. Þeir alþjóðasamningar sem 
Umhverfisstofnun telur helst eiga við um þjóðgarðinn Snæfellsjökul eru samningurinn 
um vernd líffræðilegrar fjölbreytni frá 1992 og Bernarsamningurinn um verndun villtra 
plantna og dýra og lífsvæða í Evrópu frá 1983.6 Þjóðgarðurinn Snæfellsjökull hefur ekki 
verið tilnefndur sem alþjóðlega mikilvægt svæði, hvorki t.d. á heimsminjaskrá né sem 
Ramsar-svæði. Breiðafjörður hefur oft verið nefndur sem hugsanlegt Ramsar-svæði. Þar 
sem þjóðgarðurinn er að hluta til við Breiðafjörð og liggur að sjó er rétt að huga að því 
að stjórnun innan hans skerði ekki þann möguleika að skilgreina Breiðafjörð sem 
verndað votlendi samkvæmt Ramsar-samningnum.  

Stefnumörkun ríkisstjórnar Íslands til ársins 2020 um sjálfbæra þróun er birt í ritinu 
Velferð til framtíðar. Sjálfbær þróun í íslensku samfélagi. Í þeirri stefnumörkun kemur fram hver 
skulu vera áhersluatriði við útfærslu ýmissa þátta samfélagsins, þ.m.t. þátta er varða 
náttúruvernd, s.s. lífríkisvernd og vernd jarðfræðiminja, vernd landslags og víðernis og 
útivist í sátt við náttúruna. Við gerð þessarar verndaráætlunar er tekið mið af þessari 
stefnumörkun. Sjá einnig 2.2. 

Bæjarstjórn Snæfellsbæjar er skipulagsyfirvald á svæðinu. Framkvæmdir og rannsóknir 
innan þjóðgarðsins eru háðar leyfi Umhverfisstofnunar og framkvæmdaleyfi 
sveitarstjórnar eftir atvikum. Um framkvæmdir á verndarsvæðum og á svæðum sem eru á 
náttúruminjaskrá fer samkvæmt lögum nr. 106/2000 um mat á umhverfisáhrifum og ber 
því að hafa það í huga þegar rætt er um hugsanlegar framkvæmdir innan marka 
þjóðgarðsins í verndaráætluninni og viðaukum hennar. Rannsóknir og umsýsla með 
fornleifum, s.s. viðhald og merkingar á minjum, eru auk þess háðar leyfi Fornleifaverndar 
ríkisins. Þá hefur Fornleifavernd ríkisins lögbundið hlutverk varðandi varðveislu fornleifa 

                                                           

5 Umhverfisráðuneytið, 2002. 
6 Umhverfisstofnun, 2003 (bls. 4). 

sbr. lög nr. 107/2001, þannig að allar ákvarðanir um minjar 100 ára og eldri eru teknar í 
samráði við Fornleifavernd ríkisins.  

Þegar gerð verndaráætlunar er lokið er eðlilegt að þeir hlutar hennar sem geta flokkast 
undir aðalskipulag sveitarfélagsins verði staðfestir sem slíkir. Gert er ráð fyrir að unnið sé 
deiliskipulag fyrir framkvæmdir þar sem þess er þörf. Nánar er fjallað um leyfisveitingar í 
kafla 8.2. 

2.2 Stefna og markmið  

Eins og kemur fram í kafla 2.1 birtist stefna og markmið sem Umhverfisstofnun fylgir í 
náttúruverndarmálum fyrst og fremst í því lagaumhverfi sem henni er ætlað að vinna 
eftir. Verndaráætlun fyrir þjóðgarðinn Snæfellsjökul er því afleiðing af því lagaumhverfi, 
ásamt reglugerð um þjóðgarðinn. Áætlunin er einnig mótuð af þeim alþjóðasamningum 
sem Ísland er aðili að auk stefnu stjórnvalda á hverjum tíma. Líta má á stefnu stjórnvalda, 
sem birtist m.a. í Velferð til framtíðar, sem túlkun þeirra á atriðum í alþjóðasamningum sem 
ekki hafa beina lagastoð.  

Í Náttúruverndaráætlun 2004-2008 er lögð áhersla á svæðisbundna náttúruvernd með því 
að byggja upp skipulagt net verndarsvæða en áætlunin byggir á sömu aðferðafræði og 
Evrópubandalagið gerir. Að þessu leyti er Ísland samstiga Evrópubandalaginu þó að 
náttúruvernd sé ekki hluti af samningnum um Evrópska efnahagssvæðið. Þær breytingar 
á alþjóðavettvangi náttúruverndar sem snerta þjóðgarðinn Snæfellsjökul lúta að auknu 
vægi jarðfræðilegrar fjölbreytni, auk þess sem áhersla á strand- og sjávarvernd mun aukast 
á næstu árum í Evrópu.7  

Stefna og markmið í náttúruvernd felast m.a. í því að ákveða hvernig afskiptum manna af 
náttúrunni eigi að vera háttað. Áður fyrr mótaðist náttúruvernd fyrst og fremst af 
fagurfræðilegum, menningarlegum og siðferðislegum sjónarmiðum auk þess sem áhersla 
var lögð á það sem þótti sérstakt. Nú á dögum eru hins vegar hagnýt og efnisleg rök 
einnig talin mikilvæg. Sjálfbær nýting náttúruauðlinda er þannig einnig talin vera hluti af 
náttúruvernd. Þá má nefna að með því að viðhalda líffræðilegri fjölbreytni viðhöldum við 
ekki eingöngu tegundum heldur komum við í veg fyrir ofnýtingu og að verðmætar 
erfðaupplýsingar glatist. Mikilvægt er að viðhalda lykilvistkerfum og koma í veg fyrir 
frekari hnignun þeirra en einnig geta falist mikil verðmæti í að endurheimta þau, t.a.m. 
náttúrulega birkiskóga,8 jarðveg og votlendissvæði. Vaxandi áhersla er lögð á verndun 
jarðfræðilegara myndana en ákveðnar gerðir þeirra mynda grunn fyrir lífverur t.d. 
hverasvæði. 

Útivist og aðgengi að náttúru er í nútímaborgarsamfélagi talið til mikilvægra lífsgæða.9 
Stöðugt vex skilningur á því að mikilvægt er að hreyfa sig í heilnæmu og fallegu umhverfi 
enda er gildi hreyfingar óumdeilanlegt fyrir bæði líkamlega og andlega heilsu. Af þessu 
leiðir að skilningur á félagslegu gildi friðlýstra svæða fer vaxandi. Aukin umferð fólks um 
friðlýst svæði kallar á umgengnisreglur og ýmsa uppbyggingu innan þeirra. Reynslan sýnir 
að mikill meirihluti ferðamanna fylgir þeim reglum og leiðbeiningum sem settar eru til að 
koma í veg fyrir átroðning. Í þessu sambandi skiptir fræðsla einnig miklu máli enda 
stuðlar vitneskja um forsendur friðunar að meiri virðingu fyrir viðkomandi svæði, sem 
stuðlar enn frekar að því að reglur séu virtar. 

Eins og áður segir hafa íslensk stjórnvöld undir forystu umhverfisráðuneytisins unnið 
stefnumörkun um sjálfbæra þróun í íslensku samfélagi til ársins 2020.10 Þar kemur fram 
stefna stjórnavalda í ýmsum málaflokkum sem varða sjálfbæra þróun (efnahagsvöxt, 

                                                           

7 Umhverfisstofnun, 2003 (bls. 21). 
8 Umhverfisstofnun, 2003 (bls. 12). 
9 Umhverfisráðuneytið, 2002 (bls. 24). 
10 Umhverfisráðuneytið, 2002. 

félagslega velferð og vernd umhverfisins). Meðal þeirra málaflokka sem fjallað er um er 
útivist í sátt við náttúruna og verndun náttúru Íslands. Þar kemur fram að markmið 
stjórnvalda sé að almannaréttur verði ekki skertur nema brýna nauðsyn beri til vegna 
náttúruverndarsjónarmiða, að tekið skuli tillit til útivistargildis við skipulag landnýtingar 
og að vexti ferðaþjónustu skuli mætt með aðgerðum sem komi í veg fyrir skaða á 
náttúrunni vegna aukinnar umferðar.  

Í allri umfjöllun um verndun náttúru Íslands er mikilvægt að hafa í huga að óspillt náttúra 
hefur gildi í sjálfu sér en auk þess er hún forsenda margvíslegra grunngæða sem erfitt er 
að leggja hagfræðilegt mat á. Í áðurnefndri stefnumörkun kemur fram að sérstök áhersla 
er lögð á vernd lífríkis, sérstæðra jarðmyndana og víðerna. Markmiðið með verndun 
lífríkis er að viðhalda fjölbreytileika tegunda og vistgerða, forðast að skerða votlendi, 
birkiskóga og önnur lykilvistkerfi og að unnið verði að endurheimt votlendis og annarra 
mikilvægra vistkerfa. Jarðmyndanir sem eru sérstakar eða einstakar á svæðis-, lands- eða 
heimsvísu eru verndaðar. Forsendur verndunarinnar er að unnið verði skipulegt yfirlit 
jarðmyndana hér á landi. Markmiðið með verndun víðerna er að stór samfelld víðerni 
verði áfram að finna í óbyggðum Íslands, að mannvirki standi sem mest utan þessara 
skilgreindu svæða og að þau mannvirki sem nauðsynlegt er að reisa valdi sem minnstu 
raski og sjónmengun. 

2.3 Hlutverk og ábyrgð stofnana, stjórnsýslu og hagsmuna- og 
félagasamtaka 

Stefnt er að því að stuðla að árangursríku samstarfi þeirra aðila sem hafa skilgreindu hlutverki að 
gegna við skipulag og uppbyggingu þjóðgarðsins. 

Þær stofnanir og stjórnsýsluaðilar sem hafa hlutverk við gerð verndaráætlunarinnar og 
framkvæmd hennar eru, auk umhverfisráðuneytisins og Umhverfisstofnunar, 
Snæfellsbær, Ferðamálasamtök Snæfellsness, Fornleifavernd ríkisins, Landmælingar 
Íslands, Náttúrufræðistofnun Íslands, Náttúrustofa Vesturlands, Vegagerðin, 
Siglingastofnun Íslands, Hellarannsóknafélag Íslands og sýslumaðurinn í Stykkishólmi. 
Þjóðgarðurinn á nú þegar í góðu samstarfi við þessa aðila en það mætti efla enn frekar. 
Hlutverk ráðgjafarnefndar þjóðgarðsins er að vera til ráðgjafar um rekstur og skipulag 
þjóðgarðsins og er því eðlilegt að fulltrúar í henni komi meira að vinnu við þessa 
verndaráætlun en aðrir.  

Þjóðgarðurinn er í sveitarfélaginu Snæfellsbæ sem á fulltrúa í ráðgjafarnefnd 
þjóðgarðsins. Ferðamálasamtök Snæfellsness eru hagsmunasamtök ferðaþjónustuaðila á 
Snæfellsnesi og eiga einnig fulltrúa í nefndinni. Fornleifavernd ríkisins á einnig fulltrúa í 
henni en hlutverk Fornleifaverndarinnar er að tryggja varðveislu menningarsögulegra 
minja í upprunalegu umhverfi, auðvelda aðgang og kynni þjóðarinnar af þeim og greiða 
fyrir rannsóknum. Jafnframt á Fornleifavernd ríkisins að láta skrá allar þekktar fornleifar 
og gefa út skrá um friðlýstar fornleifar.11 Landmælingum Íslands er ætlað að tryggja að 
ávallt séu til staðar landfræðileg gögn12 sem nauðsynleg eru fyrir samfélagið. 
Náttúrufræðistofnun og Náttúrustofu Vesturlands er ætlað að safna gögnum og varðveita 
heimildir um náttúrufar og stuðla að almennum náttúrurannsóknum.13 Umhverfisstofnun 
er heimilt að fela náttúrustofum með sérstökum samningi að annast eftirlit með náttúru 
landsins.14 Vegir innan þjóðgarðsins, aðrir en styrkvegir, eru í umsjón Vegagerðarinnar. 
Innan þjóðgarðsins eru þrír vitar í umsjón Siglingastofnunar. Samkvæmt sérstökum 
samningi milli Náttúruverndar ríkisins (Umhverfisstofnunar) og Hellarannsóknafélags 

                                                           

11 Þjóðminjalög nr. 107/2001. 
12 Landmælingar Íslands, heimasíða. 
13 Lög um Náttúrufræðistofnun nr. 60/1992. 
14 Náttúruverndarlög nr. 44/1999. 

http://www.lmi.is/landmaelingar.nsf/pages/markmid.html

Íslands hefur félagið ákveðnum skyldum að gegna við verndun og eftirlit með hellum. 
Lögreglu, og þar með sýslumanninum í Stykkishólmi, ber að taka á ólöglegu framferði, 
s.s. skotveiði og utanvegaakstri innan þjóðgarðsins. Þess ber að geta að eftir að 
verndaráætlunin var vel á veg komin voru tvær rannsóknarstofur á sviði náttúruvísinda 
settar á laggirnar á Snæfellsnesi. Það er annars vegar Háskólasetur Snæfellsness í 
Stykkishólmi, sem ætlað er að stunda og efla rannsóknar- og fræðastarf á svæðinu, og 
hins vegar Vör-sjávarrannsóknarsetur við Breiðafjörð, sem staðsett er í Ólafsvík og ætlað 
er að efla rannsóknir á lífríki sjávar en leggja megináherslu á rannsóknir á vistkerfinu í 
Breiðafirði. Þjóðgarðurinn á nú þegar gott samstarf við þessi nýju rannsóknarsetur. 

Aðgerðir: 

1. Stuðlað verði að áframhaldandi markvissu og góðu samstarfi þjóðgarðsins við þá 
aðila sem sinna eiga náttúrufars- og menningarrannsóknum. 

2. Ársskýrsla þjóðgarðsins verði öllum aðgengileg á Netinu.  

3 Landnotkun 

Landi er ráðstafað á marga vegu, s.s. undir íbúðabyggð, iðnað, landbúnað og samgöngur. 
Ein tegund landnotkunar er að friðlýsa land og er þess sérstaklega getið í aðalskipulagi 
sveitarfélaga. Markmið friðlýsinga samkvæmt náttúruverndarlögum getur verið margþætt 
en oftast er meginmarkmiðið að vernda náttúruminjar. Land og auðlindir þess eru einnig 
verndaðar af menningarlegum, hagrænum og efnahagslegum ástæðum. Tilgangur með 
svæðisbundinni náttúruvernd er sjaldnast alger friðun. Oftast eru settar ákveðnar 
umgengnisreglur um svæðið og eiga þær að tryggja sjálfbæra nýtingu þeirra náttúruminja 
sem verndaðar eru.  

3.1 Mörk og eignarhald á landi 

Stefnt er að því að tryggja að markmið friðlýsingar náist og að mörk þjóðgarðsins skapi landfræðilega 
heild. 

Samkvæmt 51. gr. náttúruverndarlaga nr. 44/1999 skulu landsvæði þjóðgarða vera í 
ríkiseign nema að sérstakar ástæður mæli með öðru. Núverandi mörk þjóðgarðsins 
Snæfellsjökuls réðust að nokkru af því hvaða land ríkinu bauðst til kaups. Tvö svæði 
innan þjóðgarðsmarka eru ekki í eigu ríkisins. Annars vegar Hríshóll, 25 ha svæði í landi 
Gufuskála  og hins vegar jörðin Einarslón sem er 324 ha að stærð og er í einkaeign. Þessi 
mörk eru sýnd á korti 1.1. og lýst í 4. gr. reglugerðar um þjóðgarðinn. Að auki á Skógrækt 
ríkisins Gufuskálaland sem er um 3.435 ha að stærð. Slysavarnafélagið Landsbjörg hefur 
aðstöðu á Gufuskálum og felur hún í sér afnot af húsum og lóð umhverfis þau. 
Starfsmannafélag Siglingastofnunar hefur afnotarétt af íbúðarhúsi og vélarhúsi á 
Malarrifi.  

Nauðsynlegt er að þau svæði innan þjóðgarðsins sem ekki tilheyra honum komist undir 
hans stjórn. Má þar nefna að óþægindi hafa skapast vegna Einarslóns sem m.a. annars 
tengjast uppbyggingu aðstöðu fyrir ferðamenn á Djúpalónssandi. Við skipulag 
Gufuskálasvæðisins fékkst góðfúslegt leyfi frá Skógrækt ríkisins til uppbyggingar á 
svæðinu. 

Færa má rök fyrir því að eðlileg landfræðileg mörk þjóðgarðsins liggi um Fróðárheiði.15 
Með því yrðu friðlönd og náttúruvætti í nágrenninu (Búðahraun, ströndin á milli 
Arnarstapa og Hellna og Bárðarlaug) innan þjóðgarðsins, auk annarra merkra og lítt 
snortinna svæða vestan Fróðárheiðar. Ölkeldur myndu falla innan þjóðgarðs en þær eru 
sérstaklega algengar á Snæfellsnesi þó að engin slík sé innan núverandi þjóðgarðs. Með 
stækkun þjóðgarðsins yrði til landslagsheild þar sem allur jökullinn og nánasta umhverfi 
hans væri innan þjóðgarðsins og nær heilt eldstöðvakerfi. Þetta myndi auka 
náttúruverndargildi þjóðgarðsins, auk þess sem að auðveldara er að tryggja verndun með 
stærri og samfelldari svæðum en nú er hægt. Innan þjóðgarðsins myndi land flokkast í 
mismunandi verndarflokka. Óbyggð svæði utan þéttbýlis og bújarða gætu flokkast á 
svipaðan hátt og land innan núverandi þjóðgarðs en þéttbýli og bújarðir yrðu utan 
þjóðgarðs. Sömu reglur myndu þannig ekki gilda á öllu svæðinu. Í þessu sambandi má 
benda á að í þjóðgörðum erlendis eru stundum bæir og borgir þó að slíkt þekkist ekki 
hér, enn sem komið er. 

 

 

                                                           

15 Umhverfisstofnun, 2003. 

Aðgerðir: 

1. Ríkið kaupi það land innan núverandi marka þjóðgarðsins sem ekki er í eigu þess.  

2. Stuðlað verði að því að í framtíðinni nái þjóðgarðurinn að Fróðárheiði, utan þéttbýlis 
og bújarða.  

Samstarfsaðilar:  Umhverfisráðuneytið, landeigendur Einarslóns, Síminn, Skógrækt 
ríksins, Slysavarnafélagið Landsbjörg, Siglingastofnun Íslands og 
Snæfellsbær. 

3.2 Svæðisskipting 

Markmiðið með svæðisskiptingu er að auðvelda skipulag og stjórnun innan þjóðgarðsins. 

Á meðfylgjandi korti er þjóðgarðinum skipt upp í ákveðin svæði eftir landslagsgerðum, 
gróðurfari og strandgerð. Kortlagning af þessu tagi er forsenda skipulagningar. Út frá 
kortinu má sjá hvaða svæði eru viðkvæm og hvaða svæði þola álag og þar af leiðandi hvar 
best er að byggja upp þjónustu.  

 

  Kort 3-1 Náttúrufar.          

3.3 Tenging við nærliggjandi svæði  

Stefnt er að því að nærliggjandi svæði skapi samfellu með þjóðgarðinum. 

Þjóðgarðsmörk eru tilbúin lína sem ræðst ekki endilega af landfræðilegum aðstæðum eða 
landslagi. Eins og fram kemur í kafla 3.1 um mörk og eignarhald á landi þá er í 
framtíðinni stefnt að stækkun þjóðgarðsins. Þessi stefna og friðlýst svæði í nágrenni 
þjóðgarðsins auka mikilvægi þess að samstarf við hagsmunaaðila á nærliggjandi svæðum 
sé gott og stuðli að sameiginlegum markmiðum í náttúruvernd. Til þess að svo megi 
verða er nauðsynlegt að uppbygging aðstöðu utan þjóðgarðsins, t.d. göngu- og reiðleiða 
haldist í hendur við aðstæður og uppbyggingu innan þjóðgarðsmarka. Því er æskilegt að 
þjóðgarðurinn, landeigendur á nærliggjandi svæðum og Snæfellsbær stuðli að því í 
sameiningu að samræmi sé í skipulagi og stefnumörkun er varðar landnotkun. Núverandi 
aðalskipulag Snæfellsbæjar er frá því fyrir stofnun þjóðgarðs og því ekki samfella í göngu- 
og reiðleiðum. Í gagnagrunni bæjarins sem unnið er með í dag eru göngu- og reiðleiðir  
hins vegar merktar. 

Umgengni á Jökulhálsi (utanvegaakstur) er vandamál sem snertir þjóðgarðinn þó að 
svæðið sé utan hans. Utanvegaakstur er náttúruverndarmál og þar sem að Jökulháls 
myndar landlagsheild með landi þjóðgarðsins hefur slæm umgengni þar áhrif innan 
þjóðgarðsins. Því væri æskilegt að þjóðgarðurinn hefði mannafla til að sinna ákveðnu 
eftirliti á svæðinu. Nauðsynlegt er að eiga áframhaldandi gott samstarf við lögreglu og 
sýslumann um mál sem varða lögbrot eins og utanvegaakstur. Þjóðgarðurinn mun setja 
upp fræðsluskilti við Jökulhálsveg um umgengni á Jöklinum, sbr. kafla 6.4. Þar verða 
einnig upplýsingar um akstur utan vega. Önnur náttúruverndarmál á nærliggjandi 
svæðum sem þjóðgarðurinn lætur sig varða eru t.d. fuglaverndarmál í Rifi þar sem er eitt 
stærsta kríuvarp á landinu. Stefnt er að samstarfi við Snæfellsbæ um verndun fuglasvæða 
við Rif en bærinn hefur m.a. byggt þar fuglaskoðunarskýli. 

Gera þarf þjóðgarðinn sýnilegri utan marka hans s.s. á skiltum. 

Aðgerðir: 

1. Skilti um umgengni á Jöklinum og akstur utan vega verði sett upp við Jökulhálsveg. 

2. Þjóðgarðurinn geri samning við Snæfellsbæ um verndun fugla við Rif (Rifsós og 
kríuvarp) í samstarfi við Fuglaverndarfélagið. 

3. Tryggt verði að uppbygging göngu- og reiðleiða sé samfelld utan þjóðgarðsmarkanna, 
t.d. á Ingjaldshóli og á milli Arnarstapa, Hellna, Dagverðarár og þjóðgarðsins. 

4. Við Vatnaleið þurfa að vera skilti sem vísa á þjóðgarðinn. 

Samstarfsaðilar:  Snæfellsbær, landeigendur, Fornleifavernd ríkisins, Vegagerðin, 
sýslumaður Snæfellinga. 

3.4 Vegir 

Verndaráætlun er stefnumarkandi um það hvaða vegum og vegslóðum skal viðhaldið í þjóðgarðinum en 
vegir eru sýndir á aðalskipulagi Snæfellsbæjar. 

Útnesvegur, vegur nr. 574, liggur í gegnum þjóðgarðinn. Bundið slitlag var lagt á veginn á 
árunum 2008 og 2009. Framkvæmdin skiptir mjög miklu máli fyrir samgöngur í 
þjóðgarðinum og umhverfismál. Jarðvegur á svæðinu er afar gljúpur og heldur illa vatni. 
Mikið ryk var því jafnan þegar ekið var um veginn og sífellt þurfti að bera í hann. Við 
hönnun vegarins var tekið tillit til óska þjóðgarðsins um bílastæði og útskot.  
Vegur F570 liggur um Jökulháls. Hann er opinn að sumarlagi en hann þyrfti að vera fær 
öllum bílum. Margir erlendir ferðamenn vilja fara veginn á bílaleigubílum en mega það 
ekki nema á fjórhjóladrifnum bílum samkvæmt reglum sem bílaleigurnar setja.  

Út frá framangreindum tveimur vegum liggja aðrir vegir og slóðar. Í áranna rás hafa 
slóðar myndast þar sem menn hafa t.d. farið til rjúpna eða á greni. Mikilvægt er að velja 
ákveðna slóða og skilgreina þá sem vegi en loka öðrum og græða upp þannig að landið 
nái að jafna sig. Nokkuð ber á akstri utan vega í þjóðgarðinum en með því að skilgreina 
vegi er reynt að koma í veg fyrir slíkt.  

Í samstarfi við björgunarsveitina í Snæfellsbæ og Slysavarnafélagið Landsbjörg verður 
öryggisáætlun fyrir þjóðgarðinn unnin. Í henni verður m.a. gerð grein fyrir þeim leiðum 
sem heppilegast er að fara með farartæki í neyðartilvikum. Leiðirnar verða gps-mældar og 
þær upplýsingar vistaðar hjá björgunarsveit og þjóðgarðinum. 

Í þessum kafla er ekki gerð grein fyrir öllum bílastæðum og eru fleiri nefnd í kafla 6.11. 
Hér á eftir verða taldir upp þeir vegir/slóðar sem ráðgjafarnefndin leggur til að verði 
haldið við og lagfærðir. Einnig eru nefndir nýir vegir. Í stórum dráttum er talið frá norðri 
og suður Útnesveg, upp Jökulháls og niður á Útnesveg aftur. 

Taka skal fram að samkvæmt lið 10c í 2. viðauka laga um mat á umhverfisáhrifum nr. 
106/2000 eru m.a. nýir vegir og endurbygging vega utan þéttbýlis á verndarsvæðum og á 
svæðum sem eru á náttúruminjaskrá, tilkynningarskyld framkvæmd til ákvörðunar um 
matsskyldu.16 Í samræmi við skipulagslög veitir sveitarfélagið framkvæmdaleyfi. Hér 
verða taldar upp hugmyndir að breytingum og lagfæringum á slóðum og vegum innan 
þjóðgarðsins sem þarf skv. því sem að framan er nefnt að tilkynna til Skipulagsstofnunar. 

¶ Vegur út á Öndverðarnes. Vegurinn er landsvegur og fjölfarinn. Halda 
þarf honum vel við og leggja bundnu slitlagi en á þann hátt að vegurinn 
fylgi landinu og verði ekki byggður upp. Sumarið 2008 fékkst fjármagn til 
að leggja bundið slitlag á fyrsta hluta vegarins frá Útnesvegi í Skarðsvík. 
Ljúka þyrfti verkinu öllu á næstu tveimur árum. Skálasnagaveg þarf að fá 
samþykktan sem landsveg. 

¶ Vegur að Írskubúðum. Marka þarf eina ákveðna leið við Írskubúðir utan 
Gufuskála. Þar hefur verið ekið þvers og kruss um gamlan flugvöll en 
starfsmenn þjóðgarðsins hafa lokað sumum leiðanna með steinum og 
rótað upp í slóðunum. Þeir hafa mótað akstursleið með trjábolum. Enn er 
ekið utan leiða sem hafa verið markaðar. 

¶ Vegur við Djúpudali. Ofan við Djúpudali liggur gamli þjóðvegurinn uppi 
á hæð. Hann verður áfram opinn og þarf að laga aðkeyrslu að honum frá 
Útnesvegi. 

¶ Vegur að Klofningsrétt. Fyrir nokkrum árum var vegurinn að 
Klofningsrétt lagfærður. Hann þyrfti að leggja bundnu slitlagi. Frá 
veginum liggur slóði um graslendi í átt að Litlalóni. Lagt er til að þann 
slóða verði áfram leyft að aka, hann lagfærður og gert verði bílastæði  á 
völdum stað þannig að ekki sé ekið yfir blautt svæði við enda slóðans. 

¶ Vegur upp með Beruvíkurlæk. Slóði liggur upp með Beruvíkurlæk um 
gras- og mólendi. Lagt er til að hann verði skilgreindur sem vegur. Skoða 
þarf vel hve langt hann á að ná og hvar heppilegast væri að gera bílastæði. 

¶ Vegur að Berudal í Hólahólum. Lagt er til að hann halda sér en laga þarf 
hann þannig að ekki sé þar ekið utan vega. Innkeyrslu inn í gíginn verði 
lokað og bílastæði gert utan við mynni gígsins. 

¶ Vegur að Hrafnabjörgum/Flæðivík. Vegurinn var lagaður sumarið 2004. 
Hann þyrfti að leggja bundnu slitlagi. 

                                                           

16 Lög um mat á umhverfisáhrifum nr. 106/2000. 

¶ Vegur um Fögrubrekkur. Um er að ræða gamlan veg og er lagt til að hann 
haldi sér. Einn slóði verði áfram opinn að gróðurlundi vestan við 
Fögrubrekkur. 

¶ Á móts við veginn að Hrafnabjörgum/Flæðivík en ofan Útnesvegar hefur 
nokkuð verið ekið í átt til fjalla. Lagt er til að slóða sem næstur er 
hraunjarðinum verði haldið opnum en aðeins stuttan spöl þannig að 
ferðafólk geti áð þar. Sú hætta fylgir að ekið verði langt upp með 
hrauninu því fátt stoppar bíla á þessum slóðum og svæðið er viðkvæmt. 
Því þarf að skoða aðstæður vel áður en ákvörðun er tekin um að halda 
slóðanum, eða hluta hans, opnum.  

¶ Vegur að Sandhólum.  Um er að ræða slóða sem brýnt er að verði 
lagfærður og skilgreindur betur en nú er. 

¶ Vegur að Djúpalónssandi. Góður en mjór vegur og er orðið brýnt að 
bæta við útskotum meðfram honum. Stækka þarf bílastæði. 

¶ Vegir á Jökulhálsi. Út frá aðalveginum yfir Jökulháls lágu til skamms tíma 
þrír meginslóðar í átt að Jöklinum. Fyrstan skal nefna slóða í átt að 
skíðalyftu, síðan er slóði nálægt Sandkúlum upp á hæð þaðan sem útsýni 
er gott, en ekki er þaðan farið að Jöklinum, og að lokum er slóði norður 
undir Geldingafelli sem ferðaþjónustan Snjófell notaði síðla sumars í 
tengslum við ferðir á Jökulinn. Gert er ráð fyrir að fyrri slóðarnir tveir 
haldi sér en þeim við Geldingafell verði lokað og ummerki hans afmáð 
eins og kostur er. Verði það gert í tengslum við nýjan veg sem Snjófell  
sótti um að leggja nokkru norðar. Sá vegur bætir aðkomu að Jöklinum og 
gerir ferð á hann öruggari en áður. Gert var ráð fyrir að vegurinn yrði  um 
400 m langur. Ráðgjafarnefnd þjóðgarðsins samþykkti fyrir sitt leyti 
breytinguna. Nýlega urðu eigendaskipti á Snjófelli og hafa nýir eigendur 
ráðist í framkvæmdirnar.  

¶ Vegur upp með Móðulæk. Rétt norðan brúar yfir Móðulæk á Útnesvegi 
liggur vegur upp Eysteinsdal um Harðabala, upp með Blágili og á 
Jökulháls. Gert er ráð fyrir að sá vegur verði lagfærður og gerður fær 
öllum bílum. Mikið rask er með veginum þegar kemur á Harðabala og 
langleiðina austur að Geldingafelli frá því að vikurnám var á svæðinu. 
Gengið verður frá námasvæðinu í samráði við Snæfellsbæ og í samstarfi 
við Vegagerðina. Ofarlega við Blágil klofnar vegurinn og hluti hans liggur 
áfram upp í átt að jöklinum og var sá vegur lengdur nýlega en 
ráðgjafarnefnd þjóðgarðsins og umhverfis- og skipulagsnefnd 
Snæfellsbæjar höfðu fyrir sitt leyti samþykkt það. Vegurinn mun bæta 
aðgengi að Jöklinum og að landsvæðinu þar í norðvestur fyrir göngu- og 
skíðafólk.  Skipulagsstofnun úrskurðaði um að framkvæmdir við vegina 
þyrftu ekki að fara í mat á umhverfisáhrifum. Vegina þarf að fá 
samþykkta sem landsvegi.  

¶ Þess ber að geta að þjóðgarðinum hefur borist erindi frá 
björgunarsveitinni Lífsbjörg í Snæfellsbæ. Þar er þess farið á leit að 
heimilt verði að leggja akfæran veg niður á Eyrar í Beruvík. Ekki er gert 
ráð fyrir vegi þar í núverandi aðalskipulagi Snæfellsbæjar. Björgunarsveitin 
telur mjög mikilvægt að stytta vegalengdina sem ekki er ökufær á milli 
Skálasnaga og Beruvíkur með slíkri vegagerð svo auðveldara verði að 
komast á slysstað við ströndina á þessu svæði ef þess yrði þörf. Vegslóði 
var áður um svæðið sem nú er að mestu uppgróinn. Svæðið sem vegurinn 
myndi liggja um er að mestu helluhraun. Ströndin er margbreytileg og 



  

 25 

sérstök, fögur vötn og mikilfenglegt umhverfi. Með veginum myndi öllu 
ferðafólki og náttúruunnendum opnast svæði sem á ekki marga sína líka. 
Lagt er til að í samstarfi við björgunarsveitina í Snæfellsbæ og 
Slysavarnafélagið Landsbjörg verði mögulegt vegstæði kannað og þörf á 
vegi inn á svæðið með tilliti til björgunar.  

Aðgerðir: 

1. Merkja þarf vegi og slóða sem má aka. Allur akstur annars staðar telst vera akstur 
utan vega nema að leyfi liggi fyrir frá þar til bærum aðilum. 

2. Lagfæra og græða upp vegi og slóða sem verða aflagðir. 

3. Stækka bílastæði við Djúpalónssand. 

4. Lagfæra veg upp með Móðulæk að Jökulhálsvegi. 

5. Laga, en ekki byggja upp, vegi út á Öndverðarnes, að Nýjubúð, Klofningsrétt, 
Hólahólum, með Hrafnabjörgum, um Fögrubrekkur og að Malarrifi. Leggja bundið 
slitlag á þá. 

6. Vegur að Skálasnaga verði landsvegur. 

7. Marka veg að Írskubúðum. 

8. Mögulegt vegstæði að Eyrum í Beruvík verði kannað með tilliti til þarfa vegna 
björgunarstarfa. 

Samstarfsaðilar: Snæfellsbær, Vegagerðin, Fornleifavernd ríkisins, ferðaþjónustuaðilar, 
björgunarsveitir. 

4 Verndun og verndarmarkmið 

4.1 Yfirlit 

Meginmarkmiðið með stofnun þjóðgarðsins er að vernda náttúru- og menningarminjar innan hans og 
veita almenningi aðgang að svæðinu eftir tilteknum reglum.  

Óspillt náttúra hefur gildi í sjálfu sér. Auk þess er hún forsenda fyrir margvíslegum 
lífsgæðum manna og velferð sem ekki er einfalt að leggja hagfræðilega mælistiku á. Hún 
hefur einnig aðdráttarafl fyrir útivistarfólk og ferðamenn. Vegna strjálbýlis hefur 
maðurinn haft minni áhrif á suma þætti í náttúru landsins en víðast hvar í þeim löndum 
sem næst okkur eru. Má þar nefna jarðfræðileg fyrirbæri. Hins vegar hefur gróðurfar 
tekið miklum breytingum frá því að land byggðist.17  

Þjóðgarðurinn Snæfellsjökull státar af fjölbreyttri náttúru. Fyrr á tímum var fjölmennt 
undir Jökli á þeim árstíma þegar róið var og vermenn bjuggu víða við ströndina. Hins 
vegar var alltaf erfitt að stunda þar búskap bæði vegna rýrra landkosta og skorts á vatni. 
Búskapur lagðist að mestu leyti af áður en vélvæðing í landbúnaði hélt innreið sína af 
fullum þunga og hefur t.d. framræsla votlendis því ekki haft mikil áhrif á landið, ólíkt því 
sem á við um Ísland í heild. Landi hefur því verið lítið breytt í aldanna rás. Vitað er að 
lyng og hrís var tínt til eldiviðar áður fyrr og sauðfjár- og hrossabeit var nokkur fyrir 
stofnun þjóðgarðsins. Þeir sem fylgst hafa með gróðrinum þykjast sjá að hann sé nú 
þegar farinn að taka við sér. Fram á síðustu ár hafa vegir í og við þjóðgarðslandið verið 
frekar slæmir og umferð ekki mjög mikil. Ummerki eftir ágang ferðafólks eru því lítil ef 
undanskilin eru för eftir bíla sem ekið hefur verið allvíða utan vega. Efnistaka hefur verið 
nokkur og mjög áberandi í landinu, bæði á láglendi og nær Jöklinum. Gjallgígar hafa 
þannig verið skemmdir og mikið rask er nálægt Jöklinum þar sem vikurnám var stundað 
en lítið hefur verið lagt upp úr frágangi á námasvæðinu á sínum tíma. Ströndin hefur 
haldist nær óröskuð. 

4.2. Jarðfræði18  

Jarðmyndanir  

Markmið þjóðgarðsins er að vernda sérstæðar jarðmyndanir og viðhalda þannig jarðfræðilegri 
fjölbreytni. 

Jöklar, jarðhiti, eldvirkni, jarðskjálftar, fallvötn, haf, úrkoma, vindur og frosthreyfingar 
stuðla sífellt að mótun landsins. Sú heildarmynd af jarðfræðilegum fyrirbærum sem sjá 
má, á tiltölulega litlu svæði, hér á landi er einstök. Einstaka þættir íslenskrar jarðfræði eiga 
sína líka erlendis en aðrir eru fágætari. Fjölbreytileiki móbergsmyndana á Íslandi er mikill 
en annars staðar í heiminum er móberg ekki algengt.19 

Jarðfræði Snæfellsness er óvenjufjölbreytt en svæðið hefur að geyma jarðmyndanir frá 
öllum tímabilum í jarðsögu Íslands. Ysti hluti gosbeltisins á Snæfellsnesi er eldstöðva-
þyrping kennd við Snæfellsjökul. Eldvirkninni má skipta í tvennt, annars vegar virkni í og 
við toppinn á fjallinu og hins vegar eldvörp á láglendi allt í kringum Jökulinn. Norðvestan 
í toppi Snæfellsjökuls er mikill gígur og eru Jökulþúfurnar á barmi hans. Jökullinn er 
hulinn nútímahraunum að sunnan og vestan en að norðan og austan ber meira á móbergi 
og hraunum frá hlýskeiðum ísaldar. Eldvirkni á nútíma, þ.e. síðustu tíu þúsund ár, hefur 

                                                           

17 Umhverfisráðuneytið, 2002. 
18 Sjá viðauka I hér að aftan (Jarðfræði). 
19 Umhverfisstofnun, 2003 (bls. 24). 



  

 27 

verið allmikil því að gosið hefur að minnsta kosti 20 sinnum í eða við Snæfellsjökul. Þar 
af eru þrjú mjög stór þeytigos, það síðasta fyrir um 2000 árum. Þótt ekki hafi gosið í 
Jöklinum um nokkurt skeið er hann enn virk eldstöð. Hraun á láglendi í kringum 
Snæfellsjökul hafa ýmist runnið niður hlíðar Jökulsins frá toppgígnum eða gígum í 
hlíðum fjallsins eða frá eldvörpum á láglendi. Hraunin eru ýmist úfin apalhraun eða 
sléttari helluhraun. Víða má sjá fallegar og margbreytilegar hraunmyndanir og svæðið er 
auðugt af hellum.  

Eitt mikilvægasta verndargildi þjóðgarðsins felst í mörgum og fjölbreyttum jarðmyndun-
um. Innan þjóðgarðsins er stór hluti eldstöðvakerfis Snæfellsjökuls. Snæfellsjökull er 
formfögur eldkeila. Suðurhlíðar Jökulsins eru sérstæðar, Háahraun og Svartahraun eru 
gróf apalhraun, við Svalþúfu og Lóndranga má sjá þversnið gjóskugígs, Purkhólahraun er 
eitt hellaauðugasta hraun landsins og ströndin frá Malarrifi að Hólahólum er prýdd margs 
konar hraunmyndunum. Í Dritvík er hellishvelfingin Tröllakirkja og fjallsraninn 
Bárðarkista uppi við Jökulinn og móbergsfjöll í kringum hann sýna gott þversnið af 
gosmyndunum sem orðið hafa til við gos undir jökli. Öndverðarneshólar er sérstakt 
gígasvæði sem, með Neshrauni, mynda nær óraskaða heild og Væjuhraun er yngsta 
hraunið í þjóðgarðinum með ótal bollum og lægðum. Að lokum má nefna að innan 
þjóðgarðsins eru gjallgígar en slík eldvörp eru í þeim flokki náttúrufyrirbæra sem hafa 
mest verndargildi. Eldstöðvar úr gjalli eru eitt helsta séreinkenni Íslands og finnast óvíða 
annars staðar í þessum heimshluta. Verndargildi gjallgíganna í þjóðgarðinum er mikið 
ekki síst vegna þess að mjög hefur verið gengið á gjallgíga annars staðar á landinu. 

Nánari umfjöllun um jarðfræði Snæfellsness, Snæfellsjökuls og þjóðgarðsins er að finna í 
viðauka IV við verndaráætlunina. 

Jarðfræði leggur grunn að fjölbreytileika lífríkis og landslags og er því mikilvægur hluti 
náttúruverndar.20 

Mynd 4-1 Saxhóll.           

Aðgerðir: 

1. Kortleggja jarðmyndanir innan þjóðgarðsins 

2. Afla upplýsinga um áþekk svæði innanlands og utan. 

3. Við hvers kyns uppbyggingu og skipulag í þjóðgarðinum skal ávallt taka tillit til þess 
að jarðmyndanir eru viðkvæmar. 

4. Fylgjast skal vel með umgengni um viðkvæmar jarðmyndanir, t.d. Öndverðarneshóla, 
(með vöktun) og grípa til aðgerða áður en í óefni er komið. 

Samstarfsaðilar:  Náttúrufræðistofnun Íslands, Náttúrustofa Vesturlands, 
Jöklarannsóknafélag Íslands. 

                                                           

20 Umhverfisstofnun, 2003 (bls. 12). 

Vatnafar 

Markmið þjóðgarðsins er að starfsemi eða athafnir í þjóðgarðinum hafi ekki neikvæð áhrif á vatnafar. 

Berggrunnur þjóðgarðsins einkennist af nútímahraunum og móbergi. Nútímahraun eru 
mjög vatnsleiðandi en móbergsmyndunum má skipta í tvennt, vatnsleiðandi bólstraberg 
og samlímda gjósku sem vatn kemst treglega um. Á utanverðu Snæfellsnesi er lítið um 
sprungur en þær hafa alla jafna mikla þýðingu þegar grunnvatnsrennsli er annars vegar. 
Úrkoma sem fellur á hálendið hripar ofan í gljúp hraunin og lausan jarðveginn og rennur 
að langmestu leyti neðanjarðar til sjávar. Innan þjóðgarðsins er vatn á yfirborði sjaldséð. 
Á nokkrum stöðum þar sem yfirborð sker grunnvatnsborðið eru tjarnir, t.d. Djúpulón, 
Svörtulón, Einarslón og Lambhagatjarnir. Lækir á yfirborði innan þjóðgarðsins eru 
Hólalækur, sem á upptök sín í Hólakinn ofan Hólahóla, Beruvíkurlækur 
(Stakkabrekkulækur), sem á upptök í Heiðum við rætur Snæfellsjökuls, Skaði sem á rætur 
sínar við Blákollu og Saxhólslækur, sem á upptök sín neðan við Bárðarkistu. Lækir þessir 
ná sjaldnast alla leið til sjávar nema í miklum rigningum og leysingum. Það vatnsfall sem 
skilar mestu jökulvatni til sjávar er Móðulækur sem á upptök sín í Geldingafelli. 
Móðulækur nær þó heldur ekki til sjávar nema í vatnavöxtum. Mjög skyndilega getur 
vaxið í honum þannig að lækurinn verði að stórfljóti á skammri stundu. Annars hverfur 
hann í jörð á Gufuskálamóðum. Af þessum sökum mætti ætla að lindir væru við 
ströndina. Innan þjóðgarðsins hefur það ekki verið kannað en Djúpulón, Svörtulón og 
tjarnir í Beruvík eru kunnar uppsprettur. Sagt er að við ákveðnar aðstæður sjáist ferskvatn 
koma út í sjóinn við Malarrif. Rétt utan þjóðgarðs eru lindir bæði að norðan- og 
sunnanverðu. Má þar nefna Balalind á milli Hellissands og Rifs, Gvendarbrunn 
(Maríulind) á Hellnum og lindir sem koma undan Klifhrauni.21 Þekktir brunnar eru nálægt 
ströndinni innan þjóðgarðsins og rétt utan hans t.d. Írskrabrunnur við Gufuskála, Fálki á 
Öndverðarnesi, Ásgrímsbrunnur á Hellnum og brunnur við Írskubúðir. Árið 2003 vann 
Bjarni Reyr Kristjánsson M.S. - ritgerð við Háskóla Íslands sem fjallaði um jarðvatn á 
utanverðu Snæfellsnesi. Í ritgerðinni er fjallað um efnafræði vatnsins og vatnafarskort 
fylgir henni.22 

Aðgerðir: 

1. Við framkvæmdir skal þess gætt að vatn mengist ekki. 

2. Halda skal við gömlum brunnum. 

Samstarfsaðilar: Náttúrustofa Vesturlands, vatnamælingar, Snæfellsbær, Fornleifavernd 
ríkisins. 

Hellar 

Markmið þjóðgarðsins er að vernda hella og myndanir í þeim.  

Í hraunum innan þjóðgarðsins er víða að finna hella og hellisskúta. Langflestir hellanna 
eru svokallaðir hraunrásarhellar sem myndaðir eru á þann hátt að bráðið hraun rennur 
undan harðnaðri skorpu svo að eftir verður lokuð hraunrás. Hellarnir eru ýmist langir eða 
stuttir, þröngir eða rúmgóðir.  

Margir hellanna í þjóðgarðinum eru vel þekktir en aðrir eru vandfundnari. Í jarðfræði-
umfjöllun í viðauka IV við verndaráætlunina eru þekktustu hellarnir nafngreindir í 
umfjöllun um ákveðin hraun. Purkhólahraun er talið eitt hellaauðugasta hraun landsins.23 
Steindirnar tenorite og atacamite hafa fundist í hellum í Purkhólahrauni en þær hafa ekki 
fundist annars staðar hér á landi24 og hafa ekki fengið íslenskt heiti. Þrátt fyrir þetta teljast 

                                                           

21 Bjarni Reyr Kristjánsson, 2003. 
22 Bjarni Reyr Kristjánsson, 2003. 
23 Björn Hróarsson, 1990. 
24 Sigurður Sveinn Jónsson, munnleg heimild. 

ekki margir hellar í þjóðgarðinum hafa sérstöðu á lands- eða heimsvísu t.d. vegna stærðar 
eða gerðar. Vatnshellir þykir þó hafa sérstöðu á landsvísu vegna stærðar sinnar, eða 
lofthæðar, og gerðar. Þá er hellirinn Langiþröngur númer 118 í röð lengstu hraunhella 
jarðarinnar og sá þrettándi lengsti á Íslandi. Hann er í hópi þeirra hella sem eru um eða 
yfir kílómetri á lengd.25 Hellarnir hafa verndargildi vegna jarðfræðilegs gildis, auk þess 
sem þeir hafa ótvírætt fræðslugildi. Hellarnir hafa einnig sagnfræðilega þýðingu enda 
tengist nýting þeirra menningarsögunni. 

Ekki liggur fyrir heildarúttekt eða kortlagning á hellum innan þjóðgarðsins eins og 
æskilegt væri. Ákveðin svæði innan þjóðgarðsins, til að mynda Purkhólahraun, hafa verið 
kortlögð af áhugamönnum í Hellarannsóknafélagi Íslands. Á heimasíðu félagsins er að 
finna skrá yfir 20 hella í þjóðgarðinum. Umfjöllun um hellana er að finna víðar, til að 
mynda í bókinni Hraunhellar á Íslandi.26  

Fjallað er um hellaskoðun og umgengni um hella í kafla 6.8. 

Aðgerðir: 

1. Rannsaka og gera úttekt á hellum þjóðgarðsins með tilliti til jarðmyndana og lífríkis.  

2. Hellar verði kortlagðir í samvinnu við Hellarannsóknafélag Íslands. 

3. Aflað verði og safnað heimildum um notkun hellanna fyrr á tímum og koma 
upplýsingum á aðgengilegt form. 

4. Fylgjast með umgengni í og við hellana. 

Samstarfsaðilar:  Hellarannsóknafélag Íslands, Náttúrufræðistofnun Íslands, 
Fornleifavernd ríkisins, háskólastofnanir.  

Snæfellsjökull 

Markmið þjóðgarðsins er að vernda jökulinn og eldstöðina Snæfellsjökul, einkenni þjóðgarðsins. 

Snæfellsjökull er virkt eldfjall sem síðast gaus fyrir um 2000 árum stóru þeytigosi. Þrátt 
fyrir að Jökullinn hafi verið þögull um hríð er hann enn virkt eldfjall. Snæfellsjökull er 
skapari og einkenni þjóðgarðsins. Fjallið er sérlega formfögur eldkeila og hefur sem slíkur 
mikið verndargildi. Stór hluti þess eldstöðvakerfis sem tilheyrir Snæfellsjökli er innan 
þjóðgarðsins en eins og fram kemur í kafla 3.1 er stefna þjóðgarðsins að mörk hans verði 
stækkuð þannig að allt eldstöðvakerfið sé innan þjóðgarðsins.  

Um langt árabil hafa verið stundaðar reglulegar mælingar á framgangi og hopun 
Jökulsins. Mælingarnar eru gerðar á Hyrningsjökli og eru í umsjón Jöklarannsóknafélags 
Íslands. Skilyrði þess að jöklar myndist er að meira snjói á veturna en bráðnar á sumrin 
um langt árabil. Jöklar bregðast við loftslagsbreytingum og breytist stærð þeirra mest eftir 
hitafari. Snæfellsjökull er nú um 12 km² en um aldamótin 1900 var hann nær 15 km2. 
Kuldatímabil sem stóð frá miðöldum og til upphafs 20. aldar olli því að umfang jökla hér 
á landi jókst. Á árunum 1925-1965 var hlýindakafli og minnkaði Snæfellsjökull þá 
verulega. Í samræmi við tíðarfar bætti Jökullinn á sig næsta aldarfjórðunginn en síðan 
1996 hefur hann hopað.  

Í kafla 6.4. er fjallað um ferðir á Snæfellsjökul. 

 

 

 

 

                                                           

25 Björn Hróarsson, munnleg heimild. 
26Björn Hróarsson, 1990. 

Tafla 1-2 Breytingar á Snæfellsjökli skv. mælingum.27   

 

Ár 1930ð1960 1960ð1990 1993ð1994 2002ð2003 

Hyrningsjökull - 935 + 107 + 28 - 2 

Jökulháls - 753 ekki mælt ekki mælt - 24 

Mínus fyrir fram töluna táknar rýrnun á jöklinum en plús að um framrás hafi verið að ræða. Mælt er í 
metrum. 

 

Aðgerðir: 

1. Umgengni gesta og rekstraraðila um Snæfellsjökul sé þannig að hún skaði ekki 
jarðmyndanir á eða við Jökulinn eða valdi mengun. 

2. Upplýsingar um framgang og hopun Jökulsins liggi fyrir hjá þjóðgarðinum og verði 
aðgengilegar á heimasíðu hans. 

3. Safna upplýsingum um ljósmyndir, loftmyndir, kvikmyndir, teikningar, málverk o.fl. 
sem tengist Jöklinum. 

Samstarfsaðilar:  Náttúrufræðistofnun Íslands, Jöklarannsóknafélag Íslands, 
Orkustofnun, Snæfellsbær.  

4.3 Lífríki 

Markmið þjóðgarðsins er að vernda lífríkið innan hans og líffræðilega fjölbreytni. 

Þar sem Ísland er eyja í miðju Atlantshafi er lífríki landsins fremur fábreytt vegna 
einangrunar. Mikilvirk náttúruöfl hafa einnig áhrif, s.s. tíð eldgos og lausbundinn 
eldfjallajarðvegur. Fjöldi tegunda á landi er frekar lítill en fjöldi einstaklinga af ákveðnum 
tegundum er oft mikill, til að mynda sjófugla. Lífríkið hefur breyst mikið af völdum 
mannsins m.a. vegna gróðureyðingar og framræslu votlendis. Á síðustu árum hefur verið 
lögð áhersla á að skrá lífverur landsins og meta útbreiðslu þeirra og ástand. Enn er mikil 
vinna eftir í þeim efnum.28 

Lífríkið innan þjóðgarðsins hefur lítið verið rannsakað. Afar brýnt er að bæta úr því. 
Fuglar í björgum hafa verið taldir nokkrum sinnum en mófuglalíf hefur ekki verið 
kannað. Gróðurfarið hefur verið kannað nokkuð t.d. vegna gróðurkortagerðar en vinna 
þarf ítarlegri tegundalista. Gera má ráð fyrir að gróður sé orðinn gróskumeiri vegna minni 
beitar en áður var. Gróðurfar í Búðahrauni í nágrenni þjóðgarðsins er vel þekkt en innan 
þjóðgarðsins eru hraun með fjölbreyttum gróðri í hraungjótum sem lítið hefur verið 
kannaður. Útbreiðsla sjaldgæfra tegunda og tegunda í útrýmingarhættu hefur einnig lítt 
verið könnuð. Vegna þess hve jarðvegur er gljúpur er lítið um vatn á svæðinu og þar af 
leiðandi nær ekkert votlendi. Eina votlendið sem eitthvað kveður að er í Beruvík en auk 
þess eru tjarnir við Hólahóla, Rauðhól, í Væjuhrauni og í Dritvík. Gróðurfar og lífríki 
votlendisins hefur ekki verið kannað sérstaklega. Mikil áhersla er í dag lögð á líffræðilega 
fjölbreytni. Í samræmi við samninginn um vernd líffræðilegrar fjölbreytni sem staðfestur 
hefur verið hér á landi er mjög mikilvægt að vernda það litla votlendi sem er innan 

                                                           

27 Oddur Sigurðsson, 1998 og 2004. 
28 Umhverfisráðuneytið, 2002 (bls. 37-38). 

þjóðgarðsins. Strönd þjóðgarðsins er margbreytileg og strandgróður fjölbreyttur. 
Nauðsynlegt er að kanna lífríki strandarinnar en rannsóknir á því eru af skornum 
skammti. Þrjár tegundir villtra landspendýra lifa innan þjóðgarðsins, hagamús, minkur og 
refur. Refaveiðar eru bannaðar innan þjóðgarðsins og hefur Náttúrustofa Vesturlands 
fylgst með fjölda grenja í ábúð frá sumrinu 2002. Einnig hefur hún fylgst með fjölda 
minka.29  

Í kafla 5.1 er fjallað um  verndun vistkerfa, þ.e. brottnám aðfluttra tegunda. Þar er einnig 
fjallað um sértækar aðgerðir sem stuðla að verndun.  

Í kafla 9.2 er fjallað um vöktun. 

Aðgerðir: 

1. Aflað verði skipulega grunnupplýsinga um lífríki innan þjóðgarðsins.  

2. Við allt skipulag innan þjóðgarðsins skal sérstaklega gætt að því að vernda 
búsvæði og tegundir dýra og plantna sem eru viðkvæmar fyrir ágangi manna. 

3. Leggja ber áherslu á að varðveita líffræðilega fjölbreytni svæðisins. 

Samstarfsaðilar:  Hafrannsóknastofnun, Náttúrufræðistofnun Íslands, Náttúrustofa 
Vesturlands, Háskólasetur Snæfellsness, Vör ð sjávarrannsóknarsetur 
við Breiðafjörð. 

Ströndin 

Markmið þjóðgarðsins er að tryggja verndun lífríkis og fjölbreytni fjörunnar innan hans. 

Þjóðgarðurinn Snæfellsjökull er eini þjóðgarðurinn hér á landi sem nær í sjó fram. Af 
þeim sökum er lögð sérstök áhersla á lífríki sjávar og fjöru og samskipti manna og sjávar í 
starfsemi þjóðgarðsins. 

Ströndin innan þjóðgarðsins er sérstaklega fjölbreytt þar 
sem skiptast á grjótfjörur, malar- og sandfjörur, 
sjávarhamrar, fuglabjörg og sjávarfitjar. Fjaran er í raun 
aðgengilegasti hluti sjávarins og því kjörinn vettvangur 
til kynningar og fræðslu um lífríkið. Fáar rannsóknir 
hafa verið gerðar á lífríki fjörunnar innan þjóðgarðsins 
og er nauðsynlegt að bæta þar úr.  

Hafrannsóknastofnun fór í rannsóknarleiðangur á 
Snæfellsnes sumarið 2005. Vegna óhagstæðs veðurfars 
tókst ekki að ljúka rannsókn á öllum þeim stöðum sem 

fyrirhugað var og voru strendur þjóðgarðsins þeirra á meðal. Sýni voru tekin í fjörunni í 
Krossavík, sem er rétt utan þjóðgarðs. Sumarið 2007 gerði Hafrannsóknastofnun 
frumathugun á botnþörunugum innan þjóðgarðsins og var sýnum safnað á 
Öndverðarnesi og við Malarrif. Skýrslu um rannsóknirnar var skilað haustið 2007 og fékk 
þjóðgarðurinn til varðveislu eintak af stærri tegundunum sem þurrkaðar höfðu verið og 
settar upp á pappírsarkir. Um 80 tegundir fundust á hvorum stað fyrir sig. Gróður 
staðanna reyndist líkur að því er varðaði stærstu og mest áberandi tegundirnar en 
samsetning smærri tegunda var nokkuð ólík. Skýrsluhöfundar leggja til að gerð verði 
rannsókn á a.m.k. þremur öðrum stöðum til viðbótar, fjörudýr verði einnig skoðuð og 
mældar verði breytingar á þekju og þéttleika dýra og þörunga með hæð í fjöru. Út frá 
þeim rannsóknum væri kominn góður efniviður og grunnur fyrir sýningu og fræðslu um 

                                                           

29 Sjá viðauka II hér að aftan (Lífríki).  

Mynd 4-2 Öndverðarnesfjara. 

lífríki fjörunnar. Ljóst sé að í fjörunum er lífríkið fjölskrúðugt  og vert að rannsaka það 
og nýta til fræðslu.30 

Aðgerðir: 

1. Rannsaka og kortleggja lífríkið í fjörum þjóðgarðsins. Leitað verður eftir styrkjum 
til verkefnisins og samstarfi við fagstofnanir. 

2. Gerður verði listi yfir þær tegundir dýra og jurta sem lifa við strönd þjóðgarðsins. 

3. Unnin verði vistgerða-/búsvæðakort fyrir lífverur strandarinnar þannig að sjá 
megi þá líffræðilegu fjölbreytni sem þar er að finna.  

4. Fræðsla og skilningur manna á fjörunni og því lífi sem þar þrífst verði aukinn 
með því að setja upp fræðsluskilti, vinna fræðsluefni og bjóða upp á fræðsluferðir 
í fjörur.  

5. Lendingar og aðrar menningarminjar við ströndina verði mældar upp og 
kortlagðar. 

Samstarfsaðilar:  Hafrannsóknastofnun, Náttúrufræðistofnun Íslands, Náttúrustofa 
Vesturlands, Háskólasetur Snæfellsness, Vör ð sjávarrannsóknarsetur 
við Breiðafjörð, Fornleifavernd ríkisins. 

Gróðurfar31 

Markmið þjóðgarðsins er að stuðla að líffræðilegri fjölbreytni með því vernda og vakta fágætar 
plöntutegundir og hefta útbreiðslu innfluttra tegunda. 

Gróðurfar innan þjóðgarðsins hefur ekki verið mikið kannað og ekki hafa verið gerðar 
rannsóknir á gróðurfari sem takmarkast við þjóðgarðinn. Sumarið 2009 hóf þó 
þjóðgarðurinn þátttöku í verkefninu Sóley sem er rannsókn á langtímaáhrifum 
loftslagsbreytinga á plöntur og gróður á Íslandi. Gróðurkortlagning af svæðinu er frá 
árunum 1982-1984 og þarfnast því endurskoðunar. Útbreiðsla háplantna er nokkuð vel 
þekkt32 en um lágplöntur er minna vitað. Jarðvegsrof á svæðinu er lítið og að mestu 
bundið við litla bletti, t.d. þar sem skeljasandur hefur borist á land.  

Strandgróður er mjög fjölbreyttur innan þjóðgarðsins, t.d. lyngvaxin hraun, grös og starir. 
Móar eru útbreiddir og víða er gott berjaland. Í hraunum hefur birki33 víða náð sér vel á 
strik, auk þess sem finna má fallegar reyniviðarplöntur.34 Í gjótum er einnig fjölbreyttur 
blómgróður og burknar. Nokkuð er um tún sem tilheyra gömlum eyðibýlum þar sem er 
mikil gróska fyrri hluta sumars. Lambhagatjarnir í Beruvík eru helsta dæmið um votlendi í 
þjóðgarðinum en einnig má nefna tjarnir við Rauðhól og í Væjuhrauni. Til fjalla er að 
finna snjódældagróður, t.d. grasvíði35 í 400-800 m hæð yfir sjó, og annan fjallagróður á 
milli mela og tinda.  

Á Íslandi er 31 plöntutegund friðlýst.36 Með friðlýsingunni er lagt bann við að slíta af 
plöntunum sprota, blöð, blóm eða rætur, traðka á þeim, grafa þær upp eða skerða á 
annan hátt. Í válista fyrir plöntur37 er að finna lista yfir tegundir sem taldar eru í út-
rýmingarhættu. Sú hætta sem hverri tegund er búin er metin eftir alþjóðlegu 
flokkunarkerfi og skiptist í bráða hættu, í hættu, í yfirvofandi hættu og í nokkurri hættu. 
Innan þjóðgarðsins er ein háplöntutegund og tvær lágplöntutegundir á válista. Um er að 

                                                           

30 Hafrannsóknastofnun, 2007. 

31 Sjá viðauka II hér að aftan (Lífríki). 
32 Sjá viðauka II hér að aftan (Lífríki). 
33 Latneskt heiti: Petula pubescens. 
34 Latneskt heiti: Sorbus aucuparia. 
35 Latneskt heiti: Salix herbacea. 
36 Auglýsing um friðlýsingu nokkurra plöntutegunda nr. 184/1978. 
37 Náttúrufræðistofnun Íslands, 1996. 

ræða háplöntutegundina ferlaufung,38 sem talin er í nokkurri hættu, en hana má finna í 
gjótum í Neshrauni. Ferlaufungur er friðlýstur. Fléttutegundirnar á válista eru gígnæfra,39 
sem hér á landi hefur aðeins fundist í Berudal, og gulrenda,40 sem fundist hefur við 
Lóndranga. Þær eru báðar taldar í bráðri hættu.  

Sú friðlýsing sem nú er í gildi nær aðeins til háplantna en í náttúruverndaráætlun er lagt til 
að 67 tegundir háplantna og 45 tegundir mosa verði verndaðar.  

Aðgerðir: 

1. Stuðlað verði að frekari rannsóknum á gróðurfari innan þjóðgarðsins í samráði við 
fagstofnanir.  

2. Endurskoðaður verði listi yfir þær tegundir jurta sem lifa í þjóðgarðinum. 

3. Endurskoða úttekt og kortlagningu á gróðurfari þjóðgarðsins. 

4. Vistgerða-/búsvæðakort fyrir jurtir í þjóðgarðinum verði unnin.  

5. Gerð verði vöktunaráætlun fyrir valda vaxtarstaði ferlaufungs og annarra plantna á 
válista. Ef hætta er talin á að búsvæði þeirra raskist þarf að grípa til sérstakra aðgerða 
skv. ráðleggingum fagaðila. 

Samstarfsaðilar: Þjóðgarðurinn Snæfellsjökull, Náttúrufræðistofnun Íslands,     
Náttúrustofa Vesturlands, Háskólasetur Snæfellsness, 
háskólastofnanir. 

Fuglar41 

Markmið þjóðgarðsins er að tryggja vernd fugla og búsvæða þeirra innan hans. 

Þótt lífríki á Íslandi sé fremur fábrotið eru fuglar áberandi. Það gildir einnig um 
þjóðgarðinn. Helstu fuglar innan hans eru sjófuglar. Víða við ströndina eru þéttsetin 
fuglabjörg. Algengustu tegundirnar eru rita,42 fýll43 og svartfugl, þ.e. langvía,44 stuttnefja,45 
álka46 og teista.47 Stöku lundi48 sést, auk þess sem toppskarfur49 er nokkuð algengur á 
skerjum við ströndina. Sjá má súlu50 stinga sér eftir síld en hún verpir ekki á svæðinu. 
Einnig er nokkuð um aðrar máfategundir en ritu, t.d. svartbak51 og stöku silfurmáfs-52 og 
hvítmáfspör.53 Mófuglalíf hefur lítið verið kannað en algengustu tegundir þeirra, s.s. 
heiðlóa,54 spói55 og þúfutittlingur,56 verpa á svæðinu og hrafn57 er algengur. Rjúpa58 sést 
víðast hvar en hún er friðuð innan þjóðgarðsins. Eitt stærsta kríuvarp landsins er í Rifi í 

                                                           

38 Latneskt heiti: Paris quadrifolia. 
39 Latneskt heiti: Lobaria scrobiculata. 
40 Latneskt heiti: Pseudocyphellaria crocata. 
41 Sjá viðauka II hér að aftan (Lífríki). 
42 Latneskt heiti: Rissa tridactyla. 
43 Latneskt heiti: Fulmarus glacialis. 
44 Latneskt heiti: Uria aalge. 
45 Latneskt heiti: Uria lomvia. 
46 Latneskt heiti: Alca torda. 
47 Latneskt heiti: Cepphus grylle. 
48 Latneskt heiti: Fratercula arctica. 
49 Latneskt heiti: Phalacrocorax aristotelis. 
50 Latneskt heiti: Morus bassanus. 
51 Latneskt heiti: Larus marinus. 
52 Latneskt heiti: Larus argentatus. 
53 Latneskt heiti: Larus hyperboreus. 
54 Latneskt heiti: Charadrius apricaria. 
55 Latneskt heiti: Numenius phaeopus. 
56 Latneskt heiti: Anthus pratensis. 
57 Latneskt heiti: Corvus corax. 
58 Latneskt heiti: Lagopus mutus. 

næsta nágrenni þjóðgarðsins og er krían59 einkennisfugl Snæfellsbæjar. Lítið er af 
votlendisfuglum innan þjóðgarðsins en við nokkrar tjarnir í Beruvík er fuglalíf 
fjölskrúðugt. Stundum sjást flækingar á 
svæðinu.  

Varpstofnar sumra fuglategunda hér á 
landi eru oft stór hluti Evrópu- eða 
heimsstofns viðkomandi tegundar. Þessar 
tegundir eru kallaðar ábyrgðartegundir.60 
Þannig eru flestir stofnar sjófugla hér við 
land mikilvægir á alþjóðamælikvarða. Þær 
fuglategundir sem Ísland ber alþjóðlega 
ábyrgð á og verpa í þjóðgarðinum eru: 
álka, fýll, langvía, teista, kría, sandlóa,61 
sendlingur,62 æður,63 heiðlóa, lóuþræll,64 spói, stelkur,65 steindepill66 og snjótittlingur.67 
Ekki er vitað fyrir víst hvort skógarþröstur68 og músarrindill69 verpa innan marka 
þjóðgarðsins en þeir sjást þar. Auk þeirra verpa eftirtaldar tegundir í jaðri þjóðgarðsins 
eða eru umferðafuglar: rauðbrystingur,70 sanderla,71 jaðrakan,72 grágæs,73 margæs74 og 
tildra.75 Stuttnefja er ekki ábyrgðartegund en er á válista Náttúrufræðistofnunar Íslands og 
flokkast sem tegund í yfirvofandi hættu. Henni hefur fækkað um meira en 20% á tíu 
árum. Talið er að um 0,2% stofnsins verpi í þjóðgarðinum og nær hann því ekki 
viðmiðinu sem þarf til þess að svæðið sé mikilvægt á heimsvísu fyrir tegundina en það 
viðmið er 1%. Hins vegar er aðgengi að stuttnefju óvenjugott í þjóðgarðinum og svæðið 
því mikilvægt fyrir þá sem vilja skoða fuglinn.76 

Nokkuð er til af heimildum um fuglalíf á utanverðu Snæfellsnesi, fæstar þessar heimildir 
eiga við um þjóðgarðinn sérstaklega nema upplýsingar um talningar í einstökum 
fuglabjörgum. Fuglalíf inn til landsins hefur lítið verið kannað. Ekki liggja fyrir nýlegar 
rannsóknir um stærð varpstofns allra þeirra tegunda sem Ísland telst bera alþjóðlega 
ábyrgð á innan þjóðgarðsins. Bjargfuglar voru taldir árið 1983 og minni talning var gerð 
árið 1992. Sumarið 2005 taldi nemi við líffræðiskor Háskóla Íslands fugla í nokkrum 
björgum á utanverðu Snæfellsnesi og bar saman við niðurstöður úr talningum árin 1983 
og 1992. Áhersla var lögð á langvíu, stuttnefju, álku, fýl og ritu. Í ljós kom að þremur 
tegundanna hafði fækkað, þ.e. langvíu, stuttnefju og álku, en fjöldi fýls og ritu var 
svipaður og áður. Í heildina hafði sjófuglum fækkað og taldi neminn sem vann að 
talningunni það stafa af fæðuskorti, einkum skorti á loðnu og sandsíli. Samsvarandi 
niðurstöður hafa fengist víðar við Atlantshaf. Ekki er nægilega mikið vitað um íslensku 
bjargfuglana til að geta útskýrt snöggar breytingar. Úr þessu þarf að bæta þar sem margt 
bendir til að miklar breytingar eigi sér stað á umhverfi strandsjávar um þessar mundir 
                                                           

59 Latneskt heiti: Sterna paradisaea. 
60 Umhverfisstofnun, 2003 (bls. 28). 
61 Latneskt heiti: Charadrius hiaticula. 
62 Latneskt heiti: Calidris maritima. 
63 Latneskt heiti: Somateria mollissima. 
64 Latneskt heiti: Calidris alpina. 
65 Latneskt heiti: Tringa totanus. 
66 Latneskt heiti: Oenanthe oenanthe. 
67 Latneskt heiti: Plectrophenax nivalis. 
68 Latneskt heiti: Turdus iliacus. 
69 Latneskt heiti: Troglodytes troglodytes. 
70 Latneskt heiti: Calidris canutus. 
71 Latneskt heiti: Calidris alba. 
72 Latneskt heiti: Limosa limosa. 
73 Latneskt heiti: Anser anser. 
74 Latneskt heiti: Branta bernicla. 
75 Latneskt heiti: Arenaria interpres. 
76 Jóhann Óli Hilmarsson, munnleg heimild. 

Mynd 4-3 Stuttnefjur í Saxhólsbjargi. 






















































































































